
        
            
                
            
        

    
	Ч. Арьяасүрэн

	 

	СҮҮЛЭНХҮҮ САНСАРТ

	 

	СҮҮЛЭНХҮҮ ДООД ТИВД

	 

	"БНМАУ-ын Ардын Боловсролын Яамны "Сурах бичиг, сэтгүүлийн нэгдсэн редакцын газар" Улаанбаатар хотноо 1986 онд эрхлэн хэвлүүлсэн эхээс

	 

	"Цагаан бамбарууш" хэвлэлийн газар 2016 онд цахим хэлбэрт хөрвүүлэв.

	 

	[image: Image]



	



	 

	СҮҮЛЭНХҮҮ ДООД ТИВД

	 

	10 дугаар үлгэр

	 

	1. ЭРВЭЭХИЙ ДАГАЖ ГАЗРЫН ГҮНД ОРОВ

	 

	Зуны дэлгэр цаг. Нэг өдөр Сүүлэнхүү ууланд зугаалан цэцгийн цуглуулга хийж яваад хар цоохор эрвээхийтэй тааралдав. Тэр эрвээхий Сүүлэнхүүг гүйцэж ирэхийг хүлээж байгаа мэт цэцгэн дээр сууж байснаа ойртон очмогц цааш ниснэ. Сүүлэнхүү эрвээхийг барихаар гүйлээ. Эрвээхий түүнийг замчлан дагуулж байгаа мэт ниснэ. Эрвээхий гэнэт хаданд тулж алга болов. Сүүлэнхүү эрвээхийг хаашаа алга болов гэж гайхан эрж яваад элгэн хадны завсраар шургаад орж болох нарийхан ангал байхыг олж үзэв. Жирийн нэг хадны ангал биш, үлгэрт гардаг шидтэний оромж сууцууд шиг санагдав. Сүүлэнхүү хатсан мөчир олж асаагаад гэрэл гарган тэр хадны ангалаар доош буулаа. Харанхуйд нөгөө эрвээхий, амьд амьтан огт үзэгдэхгүй байв.

	Сүүлэнхүү толгой дээрээ галтай мөчрөө өргөн уруудан явсаар байгаад нэг бараан том хадан хаалганд тулж очив. Тэр хаалганы цаана юу байгааг Сүүлэнхүү үзэх сэн гэж хүснэ. Хадан хаалгыг хүчлэн түлхэж үзвэл онгойх шинж огт үгүй. Цоож цүү цуурга байхгүй гөлгөр хадан хаалгыг онгойлгох арга ухаан олдсонгүйд урам хугарсан Сүүлэнхүү уртаар санаа алдлаа. Тэгтэл хүнгэнэсэн их чимээ гарч цуурай хадан. Тэр чимээгээр нүсэр хүнд хадан хаалга чахран онгойлоо.

	Хадан хаалганы дэргэд сахал үсэндээ баригдсан ногоон нүдтэй, хянган хамартай өндөр эр, хоёр гараараа толгойгоо барьчихсан гөлрөн сууж байв. Тэр эр хажуудаа хүн ирэхийг ер анзаарахгүй ногоон нүднээс нь гилтгэнэсэн хар нулимс урсав.

	— Та сайн байна уу? гэж Сүүлэнхүүг асуухад тэрбээр цочин давхийж:

	— Энд хүн байна уу? Намайг уучилж үз! Өршөө хүмүүс ээ. Хамгийг залгигч хар мангас миний гараар үй олон хүнийг хөнөөлгөсөн юм гэж хоолой нь чичирнэ.

	— Та өөрөө хэн бэ? Хүмүүст ямар гэмт хэрэг хийсэн юм бэ? гэж Сүүлэнхүү чанга асуув.

	— Би аль хэдий нь нэрээ мартжээ. Хиросима, Нагасаки хоёр хотод атомын бөмбөг хаясан америк нисэгч гэхээр намайг дэлхийн хүмүүс андахгүй. Энэрэнгүй шударга сэтгэлтэй хүн бүр намайг үзэн яддаг юм. Би дэлхий дээр амьдрах эрх байхгүй болсон амьтан. Тэгээд би доод тивд ирээд байна. Хэдий хугацаа өнгөрснийг ч би мэдэхгүй цаг үргэлж зовлонгийн хар нулимс урсган сууж байна гэж тэрбээр Сүүлэнхүүг харах ч үгүй уйлагнан өгүүлэв. Тэр америк ннсэгч амьд хүнтэй огт адилгүй, хад чулуунаас ургасан мэт хөшүүн хүйтэн биенээс нь жавар сэнгэнээд Сүүлэнхүүд айдас жихүүдэс төрүүлэв.

	Тэр америк нисэгч бул чулуун дээр мөсөөр гагнагдан наалджээ. Хүмүүсийн өмнө уучилшгүй гэмт хэрэг үйлдсэн учир үнэний шүүх түүнийг тэгж шийтгэжээ. Хийсэн гэм буруугаа чөмөгтөө хүртэл мэдэрч, үүрд гэмшин үхэх ч үгүй, сэхэх ч үгүй байхаар тийнхүү доод тивийн хаалганы хажуугийн буланд хад чулуунд наалдуулан хөлдөөн шийтгэсэн ажээ.

	Тэрбээр гэнэт хэнхдэгээ маажлан:

	— Хүүе та минь, хүмүүс ээ! Тэр мөөгөнцөр үүлийг харав уу. Гал утаа манарч байна. Голын ус хүртэл буцлан шуугьж байна. Хүүхдүүд ээ, та нар нүүрс болтлоо шатжээ. Хөөрхий минь, хөөрхий минь... Хамгийг залгигч хар мангас намайг мэхэлжээ. Хаа хол далайн тэртээ байгаа Мангаст энэ олон хүн ямар гэм хийгээ вэ? Мангас миний гараар хүмүүсийг хөнөөсөн ямар бузар булай нүгэл хийлгээ вэ гээд тэрбээр толгойгоо түс түс хийтэл шааж, зэс утас мэт сагсайн унжсан үсээ зулгаан бархирах нь яг л галзуурсан хүн гэлтэй. Үнэхээр тэр нисэгч галзуурчээ.

	Хүүе та минь, хүмүүс ээ!

	Хамгийг залгигч хар мангас дэлхий дээр ганцаараа бүхнийг эзэрхэн дарлах гэж үхлийн зэвсэг өдөр шөнөгүй хийж байна шүү гэж тэр солиот үглэнэ. Хад чулуутай барьцалдан хөлдсөн тэр хүн сүгийг Сүүлэнхүү огт өрөвдсөнгүй. Газрын гүн тийш уруудан харанхуй хонгил дагаад явбал хаана хүрдэг бол гэж бодож байв. Тэгтэл солиотой нисэгчийн өвчин хөдөлж:

	— Хүмүүс ээ, намайг зуу дахин хороосон ч болно. Би уучилшгүй нүгэлтэй шүү. Байзнаарай ямар олон түлэгдсэн хүн бэ? Атомын бөмбөгөнд шатаж үхсэн тэр олон мянган хүн босоод ирсэн байна. Тэд намайг бүсэллээ гэж орилон час улаан гараараа нүдээ даран чих дөжрөм чанга хашхирав.

	Сүүлэнхүү барьж яваа галтай мөчрөө дээш өргөн аймшигтай муухай хүн сүгээс хурдан холдлоо. Алсад мянга түмэн гэрэл гэнэт гялсхийж, нөгөө хар цоохор эрвээхий тэртээ доор эргэлдэн нисэж харагдав. Сүүлэнхүү тэр зүг хар хурдаараа гүйв. Эрвээхий түүнд ер гүйцэгдэхгүй байлаа. Сүүлэнхүү гүйсээр нэг том ширмэн хаалганд тулж очив. Хаалганы дээгүүр «Эрэмдэг зэрэмдгүүдийн тосгон» гэж бичжээ.

	 

	 

	2. НҮД ХАЛТИРАМ ҮНЭН ЯВДЛЫГ ҮЗЭВ

	 

	Сүүлэнхүүг хаалган дээрх бичгийг уншиж байтал эмэгтэй хүний гиншин уйлах дуу гарлаа. Ямар зовлон учирсан хүн хаалганы цаана ингэж уйлдаг юм болоо гэж бодоод Сүүлэнхүү хаалгыг хүчлэн түлхэв. Хаалга аажмаар чахран онгойлоо. Хэдхэн алхмын цаана байгаа навтгар байшингийн гадаа цагаан бошинзтой нэг эмэгтэй дөрвөн хөллөн яваа хүүхдийг хараад уйлж суув. Сүүлэнхүүг ойртон очиход хоёр толгойтой дөрвөн хөлтэй хүнээс этгээд хачин хүүхэд байлаа.

	Хөөрхий эх, эрэмдэг жаал хоёрт яаж туслахаа Сүүлэнхүү мэдэхгүй байлаа.

	— Эгч ээ, би эмч авч ирж хүүг чинь үзүүлье гэж Сүүлэнхүү хэлэв.

	Зовлон гунигт автсан хөөрхий тэр эх толгой сэгсрэн:

	— Одоо ямар ч эм тан тус болохгүй ээ. Харин миний дүү энд үзсэн аймшигтай бүхнийг хүмүүст хэлж, хамгийг залгигч хар мангасын аюулаас сэрэмжлүүлээрэй гэв.

	— Эгчээ танд ямар гай зовлон тохиолдоо вэ? гэж Сүүлэнхүү сэтгэл зовнин асуув.

	— Эрэмдэг зэрэмдэг хүүхэд төрүүлсэн эх би гашуудан уйлахгүй яах вэ. Хамгийг залгигч хар Мангасын учруулсан аюул гамшгаас болж хайран хүү минь ийм боллоо. Нэг өдөр би ногооны талбайд явж байв. Тэгтэл хамгийг залгигч хар мангасын орны тэртээгээс нисэх онгоцны дуу хүнгэнэх сонсогдов. Би айгаад модны мөчир дор нуугдсан юм. Түдэлгүй араасаа цагаан утаа шиг суунаг татуулсан онгоц гарч ирлээ. Тэр цагаан утаа манан шиг зүйл газарт алгуур хөшиглөн буухад хоёр нүдэнд минь чинжүү цацсан мэт хорсож, илжирсэн сонгино саримсынх мэт муухай үнэрээс дотор муухайран толгой эргэв. Миний нуугдсан модны навчис тэр дороо умралдан хорчийгоод газарт унав. Модны гол нь ч салмаран унажээ. Хажуугийн моднууд мөн л тэгж үхсэн байлаа. Голоор дүүрэн үхсэн загас өехийгөө дээш харуулан урсаж байлаа гэж хэлээд нүднээсээ сувдын хэлхээ шиг нулимс бөмбөрүүлэв. Сүүлэнхүү тэр эмэгтэй, хүүхэд хоёрыг өрөвдсөндөө арай л уйлчихсангүй.

	Сүүлэнхүү «за» гэж хэлээд цааш явтал толгой нь алим шиг жижигхэн, хөл нь нэг алд хэрийн урт бяцхан охин сандал түшээд зогсож байв. Сүүлэнхүүгийн нүд халтираад тэр эрэмдэг охины дэргэд очиж чадсангүй. Сүрлэн дээвэртэй ягаан байшинг өнгөртөл тоглоомын талбайд гурван хөлтэй, эрүүгүй, духан дээрээ ганц нүдтэй, хоёр чихээ хүрсэн амтай эрэмдэг хүүхдүүд мөлхөх нь мөлхөж, гүйлдэх нь гүйлдэж, модон морин дээр харайж тоглоно. Цаана нь урт сандал дээр хэдэн эмгэн, өвгөн толгойгоо сэгсрэн, гансарч, хоорондоо ямар нэг юм ярилцан байгаа харагдав. Сүүлэнхүү тэдэнд ойртон очоод далдуу модны сүүдэрт сууж түр зуур амсхийнгээ яриаг нь чагналаа. Нэг шөрвөгөр буурал сахалтай өвгөн:

	— Хамгийг залгигч Мангасын зарлигаар амьд амьтныг хөнөөх зүйл зүйлийн хор бэлтгэдэг нууц газар бий гэнэ. Тэнд мангасын итгэлт зарц Жек Килиан гэгч ажилладаг. Тэрбээр Форт Детрик гэдэг газар шулмын тогоо зоож, хүн, адгуус амьтны тосонд дэвтээсэн хөсрий ясаар гал өрдөн «Эйнж оринж» гэдэг хор буцалган бэлтгэдэг юм гэнэ гэхэд халзан толгойтой, нүдний шил зүүсэн өвгөн:

	— Тэр хор савны нь гаднах өнгөөр ялгагддаг юм гэнэ лээ гэв.

	— Улаан өнгөтэй нь онцгой аюултай юм байх гэж таяг тулсан эмгэн өгүүлэв. Байн байн ханиалгасан атигар өвгөн:

	— Бортоготой хорыг мангасын зарц нар өдөр шөнөгүй манаж байдаг гэж би сонссон гэв.

	Гутарч зовсон өвгөд эмгэдийн яриаг сонсоод Сүүлэнхүү хамгийг залгигч хар Мангасыг үзэн ядаж агуулахад сав саваар хадгалж байдаг тэр хорыг нь эрж олоод устгахаар шийдэж цааш алхав. Цааш явах тутам улам харий бүрий болж алсад гэрэл гялалзав. Тэнд нөгөө эрвээхий нисэж яваа харагдлаа.

	 

	3. ЖИГТЭЙХЭН ХАЧИН АМЬТАН

	 

	Сүүлэнхүү хар цоохор эрвээхийний хойноос хөөж гүйсээр их хол явлаа. Гэнэт гартаа барьж явсан галтай мөчир нь унтарч цааш явахад түвэгтэй болов. Сүүлэнхүү газрын баримжаагаар алхана. Гэтэл өмнө нь нэг саглагар бараан мод дайралдаж, түүний мөчир дээр нэг гайхалтай амьтан сууж байгаа нь бүүр түүр харагдав. Тэр амьтны толгой нь шар шувууных шиг, бие нь хүнийх шиг боловч гаргүй, цийлэн ногоон нүднээс нь бүдэгхэн гэрэл ёлтолзоно. Бүсэлхийгээрээ хаднаас гинжлэгдэж, амандаа тугалга зуусан түүнийг Сүүлэнхүү ямар амьтан болохыг мэдэхээр ойртон очив. Гэтэл тэр амьтан ёолж байгаа юм шиг муухай орилон таг дуугүй боллоо. Сүүлэнхүү айх шиг болж түүн тийш гайхан харав. Сүүлэнхүү жижигхэн биетэй тул нөгөө амьтан түүнийг дэргэдээ очихыг харанхуйд ажигласангүй.

	— Чи чинь ямар гээч амьтан бэ. Шувуу гэхэд шувуу биш, хүн гэхэд хүн биш. Ёстой үлгэрт гардаг чөтгөр шулам гэдэг нь байх гэхэд нөгөө хачин жигтэй амьтан давхийн цочиж ийш тийшээ бүдэг ногоон гэрэлтэй нүдээ эргэлдүүлэн харав. Тэгээд сая тонгойн Сүүлэнхүүг олж үзэв. Тэрбээр юм хэлэхийг хүсэвч амандаа тугалга чихүүлсэн тул дэмий л хүзүүгээ гүрдийлгэн хамрынхаа сартгар нүхээр ёолох мэт муухай чимээ гарган амьсгаадав.. Гэтэл хаанаас ч юм бэ хэн нэгэн «Наадах чинь санаанд багтахгүй муухай гэмт хэрэг үйлдсэн этгээдийн нэг. Жирийн хүн аж төрдөг хот тосгоныг хорт бодисоор хөнөөх тушаал өгсөн хамгийг залгигч хар мангасын генерал Рожерс гэгч энэ этгээдийг шударга шүүх ингэж шийтгэсэн юм» гэж баргил хоолойгоор өгүүлэв.

	— Хэн ярьж байна гэж Сүүлэнхүү хашхирч эргэн тойрноо харлаа. Хэн ч үл үзэгдэнэ. Ахиад л нөгөө дуу гарлаа. Тэгтэл ойролцоох хадан хана дээр соронзон бичлэгийн аппарат байрлуулсан харагдав. Тэр аппарат хэдэн минут болоод л шувуу ч биш, хүн ч биш тэр хачин амьтны урьд өмнө хийж байсан гэмтэй хортой явдлын тухай ярьдаг ажээ.

	Тэгтэл алсад бүдэг гэрэл сүүмэлзэж, нөгөө хар цоохор эрвээхий дахин үзэгдлээ. Сүүлэнхүү тэр зүг хар хурдаараа гүйв.

	 

	4. ЭРВЭЭХИЙН ХОТ

	 

	Сүүлэнхүү газар доорх харанхуй хонгилоор нэг хэсэг яваад том шилэн хаалганд тулж ирлээ. Тэр хаалга дээр зурсан хар цоохор эрвээхийн зургийн доор «Эрвээхийн хот» гэж гоёмсгоор угалзлуулан бичжээ.

	Сүүлэнхүү хаалганы хажуу дахь товчийг дарав. Тэгэхэд дин-дон, дин-дон, дин-дон гэж хонх гурвантаа дуугараад хаалга алгуур нээгдлээ. Дөнгөж сая угааж цэвэрлэсэн юм мэт цэвэр цэмцгэр гудамжийн хоёр талаар өндөр өндөр шаазан барилга ярайна. Гагцхүү нүцгэн модод уйтгартайяа эрвийн сэрвийн харагдана. Сүүлэнхүү тал бүр тийш харсан боловч амьд амьтныг огт үзсэнгүй. Нэг өндөр шаазан байшингийн булан тойртол хүнсний зах гэмээр урт урт шилэн ширээ зассан түүн дээр элдэв амттан дэлгэсэн газар дайралдав. Тэнд үхрийн махан шорлог, улаан лооль, алим, өнгө бүрийн цаастай чихэр, бялуу, мөхөөлдөс байх ажээ.

	Тус бүрийн дээр нь «Хамаагүй хүрч болохгүй» гэсэн үг бичээстэй байна. Элдэв амттаныг хараад өглөөнөөс хойш юу ч идээгүй Сүүлэнхүүгийн арааны нь шүлс гоожив. Амттанаас аваад идье гэтэл түүнд нэг ч мөнгө байсангүй. Эзэн нь байвал ганц мөхөөлдөс ч гэсэн гуйж идэх юмсан гээд эргэн тойрноо харав. Нэг ч хүн үл үзэгдэнэ. Эзэн нь байхгүй байхад идэх юманд хамаагүй хүрэх эвгүй тул шилэн ширээн дээр алаглан байгаа амттаныг харан санаа алдав. Түүний санаа алдах чимээ шаазан байшинтай хот даяар цуурайтав. Сүүлэнхүү өөрийн гаргасан чимээнээс цочин шилэн ширээнээс холдоод эргэн тойрноо нүдээ бүлтийлгэн харлаа. Тэгтэл дун цагаан шаазан байшингийн цэнхэр шилэн хаалга нээгдэн нөгөө хар цоохор эрвээхий нисэн гарч ирээд шилэн ширээн дээр тавьсан сагстай алим дээр ирж суув. Тэр эрвээхий хар цоохор далавчаа дэлгэн хүний хэлээр ярив.

	— Энэ бүх юмыг идэж болохгүй. Дөнгөж амсангуут л дороо хорхой шавж болж хувирна. Хамгийг залгигч хар мангасын тушаалаар манай хотод хэдэн жилийн өмнө хорт хийтэй бөмбөг хаясан юм. Тэр бөмбөг амьд бүхнийг хөнөөдөг аюултай эд. Тэр бөмбөг манай хаш цагаан хотын хүн амьтныг сөнөөж, идэх уух энэ их юм бүгдээрээ хордсон юм.

	Би урьд нь хүн байсан юм шүү. Хотод тэр бөмбөгийг хаях үед би найз нарынхаа хамт хотоос хол ойн зусланд амарч байсан. Тэгээд хотдоо эргэж ирсэн чинь ганц ч амьд амьтан үлдээгүй, бүгд үхэж үрэгдсэн байлаа. Хүүхдүүд бид өлсөөд байхаар нь тэсэлгүй нэг нэг бялуу идчихсэн чинь тэр дороо эрвээхий болоод хувирчихсан. Энд надаас өөр миний найз хэдэн эрвээхий бий. Тэд цөм хүн байсан юм. Найз нар маань дахин хүн болох сон гэж их хүсдэг. Тэгээд өглөө бүр зүг бүр тийшээ нисэж туслах хүн эрцгээдэг юм. Өнөөдөр би хадан завсраар нисэж гараад тантай дайралдсан юм. Тэгээд л дагуулаад...

	— Та нарыг дахин яаж хүн болгох вэ? Ямар арга байна. Би чамд тусалмаар байна гэж Сүүлэнхүү хэлэв. Эрвээхий далавчаа өргөөд,

	— Олон аюул бэрхийг давах хэрэгтэй. Амь насаа ч алдаж магадгүй. Тэгээд ч эрвээхийнд хувирсан бид юу хийж чадах билээ. Цэцгийн дэлбээ шиг далавч минь даанч турьгүй. Таныг туслах болов уу гэж найдсандаа гэрэлт дэлхийгээс чинь энэ доод тивд дагуулж ирсэн хэрэг шүү дээ. Туслах эсэхээ та өөрөө шийд. Сүүлэнхүү таныг олон газар явж элдэв саад бэрхшээлийг давсан гэж би сонссон шүү гэв.

	— Та нарыг аврахын тулд би чадах бүхнээ хийнэ. Харин яаж тус хүргэхээ л би мэдэхгүй. Баруун тийшээ явах уу? Зүүн тийшээ юу? Ачтай тустай ямар рашаан ус байдаг юм бэ? Би мэдэхгүй гэж Сүүлэнхүү үнэнээ хэлэв.

	— Хамгийг залгигч хар Мангасын дүү арван таван толгойтой атигар хар мангасын нутагт байгаа амьдруулагч уснаас амсвал бид ахиад хүн болж хувирах учиртай юм. Тэнд хүрэх замыг би бол мэдэхгүй. Харин миний найз нөхөд очих газрын баримжааг цэцэг, өвс ногооны үнэрээр олж чадна гэв. Сүүлэнхүү, хар цоохор эрвээхий хоёр ийнхүү ярилцан байтал тусламж хүсэн зүг бүр тийшээ нисэн одсон эрвээхийнүүд цуглан ирцгээв. Тэд нар Сүүлэнхүүг үзээд баярлан толгой дээгүүр нь эргэлдэн нисэв. Тэгтэл нэг хөх цоохор эрвээхий;

	— Сүүлэнхүү минь, хамгийг залгигч хар мангасын хаясан бөмбөгний хорыг арилган хувирсныг өөрчилж, хувхайрсныг цэцэглүүлдэг рашаан хүрэх замыг би мэднэ. Тэр замд нэвтэршгүй өндөр тор татсан байдаг юм. Аалзны шүлсээр нэхсэн тэр торыг нэвтэрч чадвал учир бий гэв.

	— Түүний ярихыг сонсмогц Сүүлэнхүү

	— За тэгвэл явцгаая! Тэр саадыг давах аргыг очиж үзээд бодож олъё. Эрвээхийнүүд ээ! Миний хойноос... Харин хөх цоохор далавчит эрвээхий чи зам зааж миний урд ороод нис гэв.

	 

	 

	5. БЯЦХАН БООЛЧУУД

	 

	Эргэн тойрон харанхуй учир тэд газрын баримжаагаар явна. Сүүлэнхүүгийн ам их цангаж байв. Эрвээхийнүүд толгой дээгүүр нь шүргэх шахам ниснэ. Харанхуй хонгилоор нэлээд явсны эцэст ямар нэг юм хяхтнан дуугараад бүдэг бүдэг гэрэл сүүмэлзэв.

	«Бяцхан боолчуудын хот» гэж дээгүүр нь бичсэн том хаалганы дэргэд Сүүлэнхүү тулж очлоо. Хар цоохор эрвээхий түүнд:

	— Энэ бол «Бяцхан боолчуудын хот» байгаа юм. Энэ хаалгаар орсон амьтай амьтан бүр боол болдог. Ийшээ орж болохгүй гэв. Сүүлэнхүү түүний үгэнд орсонгүй. Яагаад гэвэл тэр аливаа шударга бус явдлыг жигшдэг сайхан сэтгэлтэй билээ.

	— Ороод үзье. Бяцхан боолчуудад бидний тусламж хэрэгтэй. Та нар хаалганы гадаа хүлээж бай гэв. Эрвээхийнүүд түүнийг «Бяцхан боолчуудын хотод» ганцаарыг нь оруулахыг хүссэнгүй.

	— Хамт орцгооё. Сүүлэнхүү танаас бид холдохгүй гэж шуугилдав.

	— За яах вэ. Тэгвэл хамт орцгооё гээд Сүүлэнхүү нөгөө хаалгыг түлхэв. Хаалга алгуур нээгдэхэд олон машин тэрэг давчуу гудамжаар цувран явж харагдав. Тэдний дунд мотоциклтой төмөр дуулган малгай өмссөн бүдүүн гэдэстэй харгис цагдаа нохдоор хамгаалуулсан урт хар тэрэг явна. Машины гэгээвчийг бас хар хөшгөөр халхалсан тул дотор нь хэн сууж явааг мэдэх аргагүй. Алс холоос ирсэн хүндтэй зочин юм уу, эсвэл энэ орныг эзэрхэн захирагч өөрөө ч морилон явж байгаа юм болов уу! гэж Сүүлэнхүү бодов. Хүнд төмөр хаалганы онгорхой зайгаар Сүүлэнхүү эрвээхийнүүдийн хамт хот руу амжиж ороод давчуу муруй тахир гудамжаар нь явлаа.

	Тэр хотод Сүүлэнхүүтэй алхам тутамд нь тожгор бараан жаалууд тааралдаж байв. Эрвээхий дагуулсан Сүүлэнхүүтэй тоглох хүсэл тэдэнд хэдий их байвч ажилдаа дарагдаад завгүй ажээ. Нэг булан тойртол зарим тожгор нь цэцэг худалдаж байв. Нэг хэд нь тосон балтай үзэг, нөгөө хэд нь гялгар уут худалдана. Эдгээр эд юмс цөм худалдаачин мангасуудынх ажээ. Худалдаачин мангасууд тожгор жаалуудыг хөлсөлж юмаа заруулаад, хариуд нь дөнгөж өл залгах өчүүхэн бага хөлс өгнө.

	Нэг өргөн гудамжид жижигхэн тожгорууд томчуудын гутал тосолж байгаа харагдав. Томчууд гэдэг нь баячууд юм. Тэд тун цөөхөн ажээ. Хар бүрх малгай өмссөн сахалтай бүдүүн эр ноорхой хувцастай хөл нүцгэн тожгороор гутлаа тослуулсан мөртөө түүнийг өшиглөж унагачхаад мөнгөө ч төлөлгүй яваад өгөхийг Сүүлэнхүү харав. Нөгөө хүүхэд дэмий л уйлсаар ард нь хоцров.

	— Мөнгөө төл! Мөнгөө төл! гэж Сүүлэнхүү бүрх малгайтай бүдүүн эрийн араас нь хашхирлаа. Нөгөө ихэмсэг эр хэн миний араас ингэж аймшиггүй дуудан хашхирдаг билээ гэсэн шиг толгойгоо өргөж ийш тийш хялалзан харав. Тэр мөчид Сүүлэнхүүг даган явсан эрвээхийнүүд тэр бүдүүн эрийг бүслээд далавчаараа нүүр нүдгүй балбав. Тэрбээр муухай орилон хоёр гараараа ийш тийш савчин эрвээхийнүүдийг цохиж унагахыг оролдоно. Бүдүүн эр сандран байх хооронд Сүүлэнхүү түүний хөлийн хооронд урт модоо шургуулж хөшөөд газарт унагалаа. Тэгтэл сахалт бүдүүн эрийн хоёр халааснаас нь алтан зоос сархийн асгарч гудамжаар нэг тарав.

	— Цагдаа ноход оо! Дээрэмчид миний мөнгийг дээрэмдлээ. Амь насанд минь халдлаа. Авраарай, туслаарай! гэж бүдүүн эр хашхирав. Түдэлгүй Сүүлэнхүүгийн ард хар-р хүр-р гэж их чимээ гарахад эргэн харвал гурав дөрвөн цагдаа-ноход айсуй. Соёо шүд нь ярзайсан тэр ноходтой гар хоосон тулалдаад ашиггүй гэж ойлгосон Сүүлэнхүү гудамж тойрч хар хурдаараа гүйсэн боловч аргагүй баригдлаа. Цагдаа ноход Сүүлэнхүүг тэр дор нь хурц соёогоороо урж тасдах гэтэл дарга цагдаа нь хориглов.

	— Наад хүн дүрт амьтнаа амьдаар нь барьж эзэндээ аваачиж үзүүлье.

	— Гарт нь гав зүүгээд аваад яв гэж цагдаа нохдын дарга хэлэв. Цагдаа ноход Сүүлэнхүүгийн гарт гав зүүгээд хотын шорон тийш аваад явлаа.

	Сүүлэнхүүг даган нисэж явсан эрвээхийнүүд сандран үймэлдэв. Хүний хэл мэддэг хар цоохор эрвээхий:

	— Түүнийг ямар ч буруу хэрэг хийгээгүй байхад бариад явчихлаа. Сайн санаат хүүхдүүдээ, Хүүхэлдэйнүүд ээ! Түүнийг авраарай, авраарай гэж хашхирав. Гудамжид зоосон чанга яригч тэр үгийг улам тод дамжууллаа.

	— Тэр баригддаг чинь хэн бэ? гэж зоогийн газрын зөөгч эрээн хормогчтой хөхөл үстэй охин нөгөөдөө шивгэнэв.

	— Сүүлэнхүү гэдэг нэртэй хүнэнцэр юм гэнэ. Үлгэрийн баатар юм гэнэ. Хөөрхий гутал арчдаг Томын хөлсийг нэг мангас төлөөгүй болохоор нь өмөөрсөн юм гэнэ гэж шар үстэй цагаан хормогчтой охиныг хэлтэл,

	— Муусайн мангуунуудаа ажлаа хийхгүй юугаа чалчаад зогсоод байгаа юм бэ гэж ооч сахалтай бүдүүн шалхгар эр суран ташуур тас няс хийлгэн цаад өрөөнөөс хашхиран гарч ирэв. Энэ бол зоогийн газрын эзэн Доргил гэгч ажээ. Тэрбээр тожгор жаалуудыг боолчлон зовоодог мангасуудын нэг байлаа. Ядуу зүдүү тожгоруудыг тэр өл залгуулах төдий хооллож зоогийн газартаа ажиллуулна. Уураа хүрэхээр хайр найргүй зодно. Тийм учраас тожгорууд түүнийг шар Мангас гэж нэрлэх бөлгөө. Эзэн мангасаасаа айсан охид зоогийн газрын онгорхой хаалгаар годхийн далд оров. Харгис цагдаа ноход Сүүлэнхүүд буу тулган туугаад давчуу гудамжаар явж байлаа. Тэдний толгой дээгүүр эрвээхийнүүд Туслаарай! туслаарай! гэж хашхиралдан бужигнан нисэж байв.

	Оройн зугаалгаас буцаж явсан «Бяцхан боолчуудын хотын хаан, хатан хоёр бараа бологчидтойгоо хажуугийн гудамжаас гарч ирэв. Сүүлэнхүүг хотын их хаалгаар анх ороход мотоциклтой цагдаа, нохдоор хамгаалуулан явж байсан нөгөө урт хар тэргэнд тэр хаан хатан хоёр суугаад явж байв. Мотоциклтой цагдаа нохдоор хамгаалуулсан урт хар тэрэг Сүүлэнхүүг дайрчих шахан давхин өнгөрч, тэнгэрт тулам өндөр ордны зүг салхи татуулан одов.

	Хааныг дөнгөж ордондоо морилоход шадар түшмэл нь аахилан орж ирээд:

	— Дунд тивээс ирсэн Сүүлэнхүү гэгч үймээн таригчийг өнөөдөр манай цагдаа ноход барилаа. (Доод тив буюу газар доорх орны тожгорууд дэлхий дээрх газар, ус, агаар, эд юмыг бүхэлд нь дунд тив гэж нэрлэх ажээ.) Тэр этгээд манай хотын Түнтгэр мангасыг дээрэмдэхийг оролдсон байна гэв.

	— Худлаа, худлаа! Сүүлэнхүү дээрэмчин биш. Түнтгэр мангас чинь нэг тожгороор гутлаа тослуулсан мөртөө хөлсийг нь төлөлгүй түүнийг өшиглөж унагачхаад яваад өгсөн. Харин Түнтгэр мангас чинь луйварчин. Сүүлэнхүү Түнтгэр мангасаас гутал тослогч тожгорт мөнгөө төлөхийг шударгаар шаардсан юм. Тэр ямар ч гэм буруугүй. Сүүлэнхүүг суллах ёстой гэсэн дуу байшингийн адар хавиас гарав.

	— Хэн ингэж миний ордонд аймшиггүй дуугарна вэ гэж хаан ийш тийшээ харлаа.

	— Ёстой булай этгээд. Дуугаа тат гэж хааны түшмэл бас ийш тийшээ нүдээ бүлтгэнүүлэн харж чарлав. Нөгөө хар цоохор эрвээхий хүний хэлээр ийнхүү өгүүлснийг хааныхан ер мэдсэнгүй. Хаан хөмсгөө зангидан, уур нь их хүрсэн тул шалхгар гэдэс нь үлээсэн бөмбөлөг адил бөөрөнхий болж:

	— Тэр Сүүлэнхүү гэгч үймээн таригчийг маргааш өглөө ургахын улаан нарнаар цахилгаан сандалд суулгаж цаазалсугай! гэж хамаг тэнхээгээ шавхан хашхиран тушаасанд тэнгэрт тулам өндөр байшин нь доргин ганхав.

	 

	 

	6. СҮҮЛЭНХҮҮГ СУЛЛАВ

	 

	Хүний хэл мэддэг нөгөө хар цоохор эрвээхий хотын бяцхан зарц нартай уулзаж Сүүлэнхүүг шоронгоос яаж чөлөөлөх тухай ярилцав.

	— Нөхөд минь, түргэлэх хэрэгтэй, ганцхан шөнө үлдлээ шүү. Маргааш өглөө хаан мангас Сүүлэнхүүг хорооно гэнэ гэж тэр эрвээхий учирлав. Зарц нар сандран гүйлдэнэ.

	Шоронгийн түлхүүрийг даамал нь хадгалдаг ажээ. Даамлын гэр эргэн тойрон харуул хамгаалалттай байдаг. Тийм учраас түүний гэрт нэвтэрч ороход тун амаргүй.

	Гэтэл зоогийн газрын зарц нар нэг мэргэн арга олжээ. Мангасуудын уугаад орхисон лонхнуудаас архины шавхрууг цуглуулж нэг шил дүүрэн архитай болов. Түүнийг шөнө даарч бээрч байгаа харуулуудад уулгавал тэд согтоод дор дороо унаад өгөв. Тэрхэн хооронд зоогийн газрын зарц нар шоронгийн даамлын гэрт орж шалан дээр унтаж байсан зарц тожгоруудыг нь сэрээж, 

	— Шоронгийн түлхүүр хаа байна гэж шивгэнэн асуув. Ханцуй нь урагдсан цамцтай халтар нүүртэй тожгор нойрмог нүдээ нухлах зуур.

	— Даамал гуай дэрэн доороо хийгээд унтдаг юм. Би аваад ирье гээд Даамлын унтлагын өрөөний зүг өлмий дээрээ гишгэлэн одов.

	— Яана аа сэрчих вий дээ. Тэгвэл бид бүгдээрээ баларна.

	— Сэрэхгүй. Даамал гуайн чих хатуу болохоор бөх унтдаг юм гэж шивгэнэж байтал хаалганы цаана их, бага бүрээ, лимбэ хөгжмийн чуулга замбараагүй хөгжимдөж байгаа мэт чимээ гарав. Эрвээхийнүүд сандран үймэв. Тэгтэл нэг зарц тожгор:

	— Та нар айх хэрэггүй, Даамал гуай их бөх унтахаараа ийм чимээ гаргаж хурхирдаг юм гэв.

	Шоронгийн даамлыг тийнхүү үхсэн мэт хурхиран унтаж байхад нь зарц тожгор дэрэн доороос нь хэлхээтэй түлхүүрийг сэмхэн авлаа.

	— Хэрэг бүтлээ гэж хүний хэл мэддэг хар цоохор эрвээхий зарц нарын чихэнд шивгэнэв. Зарц нар Даамлын хашааны хаалгыг хааж, шоронгийн зүг гүйцгээлээ. Учир нь үүр цайх дөхөж байлаа. Хар цоохор эрвээхий гэнэт:

	— Хүүе та минь манаач нь бүхээгээсээ гараад ирлээ гэхэд нэг тожгор шороо манарган гүйх зуураа:

	— Яах юу байх вэ, Аманд нь алчуур чихээд хүлээд хаячихгүй юу гэв. Үнэхээр ч тожгорууд манаачийг буугаа мөрнөөсөө мултлах зав өгөлгүй барьж аваад шоронгийн хашааны шонтой дангинатал хүлж, аманд нь даавууны өөдөс чихэн орилж хашхирах аргагүй болгов.

	Нэг тожгор бууг нь авч үүрлээ.

	Тожгоруудын ахлагч бусдаасаа биерхүү бүдүүн тожгор шоронгийн төмөр хаалганы цоожны нүхэнд түлхүүр шургуулан эргүүлж хаалгыг нь онгойлгоход хөгцийн эхүүн үнэр ханхийлээ. Шоронд олон зуун тожгор хоригдож байжээ. Тэдний дунд эрвээхийнүүдийн найз Сүүлэнхүү байлаа. Сүүлэнхүү тожгоруудад баярласнаа илэрхийлээд:

	— За найз нөхөд минь түргэлээрэй! Одоо цаг алдаж болохгүй. Та нарт ялалт хүсье. Бид удахгүй эргээд ирнэ гээд эрвээхийнүүдээ дагуулсаар шулмын тогоо байгаа газар тийш хурдлав. Шоронгийн даамал өглөө эрт сэрж, хоригдлууд оргосныг мэдмэгц балмагдан сандрав. Энэ явдлыг мангас хаан мэдвэл толгойгүй болно гэж тэр айж байлаа. Тэгээд уг хэргийг ул мөргүй болгохын тулд шоронд гал тавиад хайрцагтай мөнгөө аваад үл мэдэгдэх зүг оргон зайлжээ. Шоронгийн байшингаас хар утаа оргилон гал дүрэлзэн энд тэндгүй шатаж байгаа мод тас нясхийн тачигнана. Шоронгийн өмхөрсөн хана нуран унаж, тааз нь хагаран шороо тоосон дунд юу ч үзэгдэхгүй болов. Мангас хааны ордныхон түүнийг хараад сандран үймлээ. Шатаж байгаа шоронгийн ойролцоох байшингуудад бас гал авалцан шатаж эхлэв. Мангас хаан шадар түшмэд, бараа бологчид, харгис цагдаа ноход өөрсдийн орд харш, байр сууцыг түймэрт шатах вий гэж айгаад гэрийнхээ зүг гүйлдэв. Энэ үймээн шуугианыг ашиглан тожгорууд хотоос зайлан гарч Сүүлэнхүүгийн хойноос жирийлгэв.

	Бяцхан боолчуудын хот их түймэрт автав. Мангасууд яаж ч чадсангүй. Ажил хөдөлмөр огт хийж үзээгүй тэд зарц тожгоруудыг дуудаж гал унтраахыг шаардсан боловч ганц ч тожгор тэр хотод үзэгдсэнгүй. Бүгд бараа сураггүй алга болсон байв. Мангасуудын орон байр шатлаа. Мангасуудын зарим нь түймрийн хар утаанд амьсгаа авч чадахгүй хахаж цацан амьсгаа нь боогдон үхэв. Зарим нь шатсан байшин нурж унахад чулуу тоосгонд нь дарагдан гарч чадалгүй мажийжээ. Бяцхан боолчууд ийнхүү санамсаргүй тохиолдлоор мангасуудын дарлал боолчлолоос үүрд ангижирсан байна.

	 

	7. ШУЛМЫН ТОГОО ХАГАРЧ, ХАМГИЙГ ЗАЛГИГЧ МАНГАСЫН ДҮҮ АРВАН ТАВАН ТОЛГОЙТОЙ АТИГАР ХАР МАНГАС ДАРАГДАВ

	 

	Сүүлэнхүү эрвээхийнүүдийн хамт явсаар навч нахиагүй ёрдгор хар модтой уулыг өгсөв. Хүрэх газрынхаа баримжааг алдахгүйн тулд газрын зураг үе үе харж явна. Хар хэрээнүүд гуаглан бужигнасан тэр уулын цаад хормойд хамгийг залгигч Мангасын зарлигаар зүйл зүйлийн хор бэлтгэдэг нууц газар Форт-детрик гэдэг хот байх ёстой ажээ. Тэд мацсаар уулын орой дээр гарч ирэв. Тэгтэл хүний хэл мэддэг хар цоохор эрвээхий дээш хөөрөн нисэж эргэн тойрныг ажиглан харснаа:

	— Тожгорууд бидний араас гүйж явна гэж баярласандаа чанга хашхиран далавчаа дэрвэлзүүлэв.

	— Чимээгүй. Аяархан яриач! Мангасууд ойрхон байгаа шүү. Сонор сэрэмжтэй бай гэж Сүүлэнхүү эрвээхийнүүдэд анхаарууллаа.

	Удаж түдэлгүй тожгоруудын урт цувааны түрүүч тэдний дэргэд ирэв. Саяхан боол байсан тэд эрх чөлөөтэй болсондоо сэтгэл хангалуун баяр хөөртэй яваа ажээ. Тожгоруудын ахлагч нөгөө бүдүүн тожгор хар бүрх малгайгаа аван амьсгаадан өгүүлсэн нь:

	— Биднийг боолчилж байсан мангасууд цөм хоттойгоо хамт шатаж үгүй болсон. Зарим нь эд хөрөнгөндөө хоргодон байшингаасаа гарч чадахгүй байж байгаад мод чулуунд дарагдаж үхэцгээлээ. «Бяцхан боолчуудын хот» гэж байхгүй болов. Бид та нарт туслаад дараа нь шинэ нутагт шинэ хот босгоно гэв.

	— Та нар бидэнд туслахаар цагаа олж ирсэн чинь ямар сайн хэрэг вэ. Шулмын тогоо хагална гэдэг үнэндээ яггүй хэрэг. Хамгийг залгигч Мангасын итгэлт зарц Жек-Клиан гэгч хамгийн аюултай шулам байгаа юм. Тэр шулам олон зарцтай. Тэд нь ээлжээр шулмын тогоо байгаа байшинг нүд цавчилгүй манаж байдаг. Шулам Жек-Клиан тэр байшин дотор том ширмэн тогоонд хор чанаж суудаг юм гэж Сүүлэнхүү ярив. Энэ тухай би шоронд хоригдож байхдаа нэг хөгшин тожгороос сонссон юм гэв.

	— Бид яах вэ? Сүүлэнхүү гуай, гэж тожгоруудын ахлагч асуув.

	— Та нар уу гээд Сүүлэнхүү хэсэг бодолхийлснээ шулмын тогоо байгаа байшингийн дэргэд эхлээд арван хүн очиж дээрэмчинд довтлуулсан дүр үзүүлэн «Авраарай! туслаарай!» гэж хашхир. Шулмын зарц нар та нарын хашхирахыг сонсоод дээрэмчин довтоллоо гэж бодоод сандарцгаана. Тэр хооронд бид байшинд орж, шулмыг дарж, хор чанадаг тогоог нь хагалж хорыг асгана.

	Эрвээхийнүүд ээ! шуламд туслахаар хамгийг залгигч мангасын дүү ирж магадгүй. Та нараас хоёр нь энд үлдэж харуулд гар. Хэрэв мангасын дүү ирж яваа үзэгдвэл бидэнд хурдан хэл хүргэнэ шүү дээ гэв. Тэд Сүүлэнхүүгийн хэлсэн ёсоор ажиллалаа. Хүний хэл мэддэг хар цоохор эрвээхий далавчаа хэдэнтээ дэвээд алсын харуулд гарахаар, хөх цоохор далавчит эрвээхийг дагуулан уулын оргил өөд нисэж одлоо.

	Нэг хэсэг тожгор шулмын зарц нарын дэргэд мэдэгдэлгүй очихоор хад чулуун дундуур гүйв. Тэд ЖИЖИГхэн биетэй тул өвс ногоо, хад чулууны зай завсраар хоргодон үзэгдэхгүй явсаар хор чанадаг байшингийн дэргэд очлоо. Тэднийг ахалж явсан тожгор бутны цаанаас толгойгоо цухуйлган:

	— Шулмын тогоо руу дээрэмчид довтоллоо. Бушуул та минь, Бүслэлтэд орлоо шүү гэж хашхирлаа. Тэр чимээгээр Жек-Клиан гэгч шулам байшингаас гарч ирэв. Тэрбээр зарц нартаа:

	— Муусайн хулчгарууд юугаа хийж дороо эргэлдээд байсан юм бэ. Модны цаагуур бүртэлзээд байгаа тэр амьтдыг хөөж зайлуул гэж хахир муухай дуугаар бачимдан тушаав. Гэтэл зарц нар нь айж сандарсандаа болоод эзнийхээ тушаалыг биелүүлсэнгүй, «Дээрэмчин, дээрэмчин довтоллоо» гэж хашхиралдан улам их чимээ шуугиан дэгдээн хандсан зүгтээ гүйн алга болов. Шулам өөрөө хэрэг биш боллоо гэдгийг сая ухаарч хамгийг залгигч мангасын дүү мангаст хэл хүргэхээр санд мэнд зугтаалаа.

	Тэр хооронд Сүүлэнхүү хамт явсан тожгоруудын хамт шулмын тогоо байгаа байшинд орлоо. Шулмын тогооноос уур савсаж байв. Тогоон дотор шулам түмэн зүйлийн хор чанаж байжээ. Сүүлэнхүү шулмын тогоог яаж үгүй хийх вэ гэж тожгоруудтай ярилцлаа.

	— Хорыг шалан дээр асгаад тогоог хага цохъё гэж нэг бяцхан тожгор санал гаргав.

	— Тэгж болохгүй. Бид өөрсдөө хордож үхнэ гэж Сүүлэнхүү тожгоруудад анхаарууллаа.

	Тэгвэл одоо яах вэ гэж тожгоруудын ахлагч түүний өөдөөс нүдээ бүлтийлгэн харав. Тэгтэл онгорхой хаалгаар хүний хэл мэддэг хар цоохор эрвээхий нисэн орж ирээд,

	— Жек Клиан шулам, арван таван толгойтой атигар хар мангасыг дагуулсаар айсуй гэв. Тожгорууд сандарцгаалаа.

	— Эрхэм, нөхөд минь. Зоригтой байцгаа. Айх хэрэггүй би нэг арга бодож оллоо гэж Сүүлэнхүүг хэлэхэд тожгорууд тайвшрав.

	— За та нар анхааралтай сонсож бай. Шулам, мангас хоёрыг орж ирэхээр тогоотой хорыг өөдөөс нь онхолдуулж асгаад цугаараа цонхоор үсэрч гарцгаана шүү гэж Сүүлэнхүү санууллаа. Байшингийн хана түшүүлэн тавьсан том модон хүрзийг Сүүлэнхүү шүүрэн авч тогооны доогуур шургуулан хөшиж бэлэн болгов. Тожгорууд хүрзний ишээс бариад Сүүлэнхүүгийн дохиог хүлээн зогслоо. Тэгтэл байшингийн гадаа сүр сар хийн их чимээ гарав.

	— Дээрэмчид энд нуугдсан байж таарна хоёулаа хамжаад тэднийг эд бад хийе гэж шулам хоолойгоо хэрчигнүүлэн дуугарч мангасыг дагуулсаар хаалгаар багтаж ядан орж ирэв. Хамгийг залгигч хар мангас хуцынх шиг угалзалсан эврээ сэжиж хөрөөний шүд шиг арзалзах шүднийхээ цаанаас галын дөл шиг час улаан урт хэлээ булталзуулан аяганы чинээ улаан нүдээ эргэлдүүлэн эргэн тойрныг ажиглан харж зогсов.

	— Түлхээд гэж Сүүлэнхүү хашхиран дохио өгөв.

	— Үй ай гэж тожгорууд нэгэн зэрэг хашхиран тогоотой хорыг шулам, мангас хоёрын өөдөөс хөмрөн асгаад онгорхой цонх тийш гүйлдэн үсрэн гарч алга болов. Хамгийн сүүлд Сүүлэнхүү онгорхой цонхоор харайн гарав. Ширмэн тогоо шалан дээр чанга унасан учир хэдэн хэсэг болон хагарлаа. Шулам, мангас хоёр тожгоруудын зүг ухасхийхдээ шалан дээгүүр урсаж байгаа буцламгай хоронд хөл нь халтирч ойчоод, хамар ам, цүдгэр гэдсээ түлж, агшин зуур хордон тийчлэв. Тэр хоёр чарлахын муухайгаар чарлан орилж, гэдэс нь тэр дороо үлээсэн гүзээ адил цүрдийгээд чөргөр гар хөл нь атилзан, татвалзан хэдэнтээ хөрвөөснөө хордсон аалз адил дээшээ харж атийн урт хэлээ унжуулан мажийлаа.

	Хамгийг залгигч хар мангасын дүү арван таван толгойтой атигар хар мангас хор бэлтгэгч шуламтайгаа ийнхүү өөрсдийн чанасан хоронд түлэгдэн хордож дахин хэзээ ч босож ирэхгүйгээр дарагдлаа.

	 

	 

	8. ЭРВЭЭХИЙНҮҮД ХҮН БОЛЖ ХУВИРСАН НЬ

	 

	Сүүлэнхүү тожгорууд, эрвээхийнүүдийг дагуулсаар арван таван толгойтой атигар хар мангасын хүн амьтан хүргэдэггүй амьдруулагч рашаан булаг байдаг газар тийш явах болов. Хэдэн тожгор улаан өнгөөр будсан бортоготой юм шулмын агуулахаас дамжлан гарч ирлээ.

	— Наадах чинь хамгийн аюултай хор байна шүү дээ. Наанаа орхи гэж Сүүлэнхүү хашхирав.

	— Бөглөөг нь авч, шахуургыг нь дарахгүй ч бол энэ аюулгүй.

	Бидэнд хэрэг болно гэж тэд нар учрыг тайлбарлав.

	Эргэн тойрон элгэн хадаар хүрээлэгдсэн нэвтрэхийн аргагүй хавцалд амьдруулагч рашаан булаг байдаг ажээ. Тийшээ зөвхөн ганцхан зөргөөр очдог гэнэ. Хавцлын амыг зургаан толгойтой хортой могойнууд өдөр шөнөгүй ээлжээр манадаг ажээ.

	Сүүлэнхүү тожгоруудын хамт зөргөөр өгсөв.

	Харин ирмэгтэй чулуу, өргөстэй модонд гар хөлөө шалбалж хатгуулан урагшаа алхацгаасаар байлаа. Цааш явах тусам бартаа саад ихтэй болов. Тожгоруудын зарим нь хөлөө шалбалан босч чадахгүй ёолон хэвтлээ. Сүүлэнхүү тэднийг өргөж босгон шархыг нь боож өглөө. Бортоготой хор дамжилж яваа тожгорууд бүүр ч их ядарчээ. Гэвч тэднээс хэн нь ч үлдэж хоцрохыг хүссэнгүй. Мөлхөх нь мөлхөж, зарим нь бие биеэ дэмжин түшин урагшаа явсаар Сүүлэнхүү хавцлын амны ойрхон очоод

	— Байзнаарай, байзнаарай! гээд чимээ чагнав.

	— Исгэрэх дуу гараад байна гэж тожгорууд ам амандаа шуугилдлаа.

	— За тэр чинь амьдруулагч рашаан булагт хэнийг ч ойртуулдаггүй нөгөө хортой могойнууд бие биедээ дохио өгч байгаа нь тэр. Та нар жалганд дайрч байгаа тэр бөөн цагаан юмыг харж байна уу гэж Сүүлэнхүүг өгүүлэхэд тожгоруудын ахлагч:

	— Малын яс уу даа? гэж гайхан ажиглав.

	— Бишээ. Хүний яс. Амьдруулагч усны төлөө энд хүрч ирсэн өчнөөн олон хүн хортой могойд хатгуулж үрэгдсэн юм гэнэлээ. Тэдний яс овоорон цайрч харагдаж байгаа юм гэв. Тэгтэл хүний хэл мэддэг хар цоохор эрвээхий:

	— Могойнууд биднийг чиглэн айсуй гэж хашхиран мэдээ өгөв. Сүүлэнхүү тожгоруудад хандаж,

	— Бортоготой хорныхоо амыг могойнуудын зүг харуулаад товчийг нь дарахад бэлтгэ! гэж тушаав. Тэрхэн зуур газар хөдлөх шиг болсон нь зүүд зэрэглээ ч биш, тоолшгүй олон могой гүрвэлзэн гарч ирсэн хэрэг байжээ. Хамгийн түрүүнд зургаан толгойтой шар эрээн могой айсуй.

	— Шүршээд! Шүршээд! гэж Сүүлэнхүү тушаав. Тожгорууд бортогоны шахуургыг дарав. Бортогоноос хорт хөөс сахруулан олгойдлоо. Урт салаа хэлээ гозгонуулан хамгийн түрүүнд ойртон ирсэн зургаан толгойт могойн ам өөд хор үсчив. Аюултай тэр амьтан доороо атиралдан ойчлоо. Бусад могой мөн нэг адил үхэв.

	— Шулмын бэлтгэсэн хороор могойнуудыг устгалаа. Могойнуудад ойртож болохгүй. Хордоно шүү. Тойрч гараарай гэж Сүүлэнхүү тожгоруудад хэллээ.

	— Тэд зөрөг замаар өгсөж амьдруулагч рашаан булагт хүрэв. Хүний гавал шиг хэлбэртэй хаднаас тунгалгаас тунгалаг ус оргилж байлаа. Эрвээхийнүүд баярлан нисэлдэж, оргилж байгаа рашаанд хошуугаа дүрэн далавчаа хүргэн хүргэн дэвнэ.

	Ядарч туйлдсан Сүүлэнхүү булгийн дэргэдэх цэцэг ногоо алагласан ширэг дээр хэвтэв. Тожгорууд шуугилдан, эрвээхийнүүд цэнгэг агаарт нисэн бужигнана.

	Сүүлэнхүү амсхийгээд өндийн харвал эрвээхийнүүд байхгүй болсон байлаа. Эргэн тойронд тожгоруудаас арай том жаалууд зогсон баяртайгаар инээмсэглэж байлаа. Эрвээхийнүүд хаашаа нисэв? Та нар юун хүүхдүүд вэ? гэж Сүүлэнхүү асуув. Тэгтэл баяртай инээмсэглэн зогсож байгаа хүүхдүүд:

	— Амьдруулагч рашаан эрвээхийнүүдийг хүн болгон хувиргалаа. Тожгорууд бид ч жирийн хүүхдүүд боллоо. Ачтай тустай Сүүлэнхүү чамд баярлалаа. Баяр хүргэе гэж нэгэн зэрэг хашхирав.

	 

	 

	9. ЗОВЛОНТОЙ ЖААЛУУДАД ТУС БОЛОВ

	 

	Уншигч та нар, арван таван толгойтой атигар хар мангас, аюулт хор бэлтгэдэг шуламтайгаа хамт дарагдаж, зургаан толгойтой хорт могойнууд сөнөж, тожгоруудыг дарлаж байсан худалдаачин мангасууд шатаж үгүй болсныг өмнөх бүлгүүдээс уншин мэдсэн билээ.

	Доод тивд одоо амар жимэр болжээ. Тожгор гэж нэрлэгдэн боолчлогдож байсан хүүхдүүд шинэ нутагт шинэ хот өөрсдөө барьж босгов. Шоо дөрвөлжин, гурвалжин, дугуй хэлбэртэй өнгө өнгийн байшинтай тэр хотод хүүхдүүд айх аюулгүй аз жаргалтай аж төрөн сууцгаана.

	Эрвээхийнүүд хүн болж хувираад хотдоо амьдруулагч рашаанаас авчирч эрвээхий болон хувирсан хүн арддаа хүртээжээ. Тэдний хот эрвээхийн биш хүн суудаг хот болж, хөл хөдөлгөөнтэй, баяр хөөртэй жаргалын орон болов.

	Сүүлэнхүү тэдгээрийг нүдээр үзээд, баяр наадамд нь хүндэт зочноор оролцон түр саатаад амьдруулагч рашаанаар дүүргэсэн том ташмаг үүрч аян замдаа гарав. Тэр ирсэн замаараа буцаж явахдаа хамгийн түрүүнд эрэмдэг зэрэмдгүүдийн хотод ирэв. Сүүлэнхүү хамгаас түрүүн хоёр толгойтой дөрвөн хөлтэй хүүхдэд ташмагтай рашаанаасаа нэг халбагыг өгч уулгалаа. Хоромхон зуур тэр эрэмдэг жаал нэг толгойтой, хоёр хөлтэй, жирийн хүүхэд болон хувирав.

	Дараа нь толгой нь алим шиг жижигхэн, хөл нь нэг алд урт охинд рашаанаас уулгахад жижигхэн толгой нь хачин жигтэй бөнжигнөн байснаа тайвширч жирийн охин болон хувирч өөдөөс нь харж инээвхийлж байв.

	Сүүлэнхүү тоглоомын талбайд очиж, гурван хөлтэй, эрүүгүй, духан дээрээ ганц нүдтэй, хоёр чихээ хүрсэн амтай хүүхдүүдэд ташмагтай рашаанаасаа халбага халбагаар уулгав. Тэд цөм жирийн хүүхэд болон хувирлаа. Амьдруулагч рашаан ууж, эрэмдэг зэрэмдгийн зовлонгоос ангижирсан хүүхдүүд бие биеэ харан баярласандаа үсэрч цовхчин нэг нэгийгээ тэврэн инээн шуугилдав.

	Цаг үргэлж, дүнсийн уйтгар гунигт дарагдан уйлж суусан эцэг, эх, эмээ, өвөө нар тэр их чимээ шуугианыг сонсон байшингаасаа гүйлдэн гарч ирэв. Эрэмдэг, зэрэмдэг хүүхдүүдийн нь оронд эрүүл чийрэг хүүхдүүд инээж баясан бужигнан байгааг харсан тэд нар, эхлээд мэл гайхан таг дуугүй гөлрөн зогсож байснаа сая учрыг мэдмэгц Сүүлэнхүү тийш гүйлдэв.

	Сүүлэнхүү хувхайрсан мод сөөгт рашаанаасаа дусаахад дахин ногоорч, цэцэг навч дэлгэрч, гол горхи хоржигнон урсаж байлаа.

	Хотынхон бүгдээрээ Сүүлэнхүүгийн дэргэд гүйн ирж тойрон зогсоод, аймшигт зовлонгоос ангижруулсанд мэхийн талархав. Хүмүүс Сүүлэнхүүг гар дээрээ өргөн хүндлэхийн дээдээр хүндэлж айл бүр урин залж, амтат алим, жимс самраар дайлав. Сүүлэнхүү тэдэнд хариу талархал илэрхийлэн эх нутаг дунд тивд тэднийг зочлон очихыг уриад аян замдаа гарлаа.

	Тэр цагаас хойш дэлхий дээр хүмүүст муу муухай юм хийгээд доод тивд зугтаан очиж, тэнд аж төрдөг сайн санаат жирийн хүмүүс, хүүхэд багачуудыг зовоон дарладаг хар санаатнууд орогнох газаргүй болжээ.


СҮҮЛЭНХҮҮ САНСАРТ

	 

	11 дүгээр үлгэр

	 

	1. САНСАРТ НИССЭН НЬ

	 

	Сүүлэнхүү сансарт нисэхийг олон жил хүсэн мөрөөджээ. Номын баатар хүүхэлдэйнүүдийг сансарт нисгэх өдөр ойртох тусам Сүүлэнхүү сансарт нисэхийг улам их мөрөөдөн заримдаа сансарт нисэж байна гэж зүүдэлдэг болжээ.

	Сүүлэнхүүтэй хамт нисэх номын баатрууд нь сансрын нислэгт амархан дасах нэг нэг шидэт үрэл доктор Ай-Ёогоос авч усаар даруулан залгив. Сүүлэнхүү доод тивд аялж яваад тэр үрлээс хоцорчээ. Доктор Ай-Ёо сүүлчийн ганц үрлээ өөрөө залгиад араас нь аяга ус уутал Сүүлэнхүү ороод иржээ.

	— Намайг өндөр настай гээд нисэхийг зөвшөөрөхгүй байгаа юм. Сүүлэнхүү чамайг хүлээгээд ирэхгүй болохоор шидэт үрлээ өөрөө уучихлаа. Одоо яана гэж доктор Ай-Ёо гэмшингүй өгүүлэв.

	— Та санаа зоволтгүй ээ. Би учраа хэлж сансарт нисгэж өгөхийг гуйна гэв.

	Сүүлэнхүү, номын бусад баатрын хүсэн хүлээсэн өдөр ирлээ. Сансрын буудалд үдшийн бүрий болж байв. Тэнд Буратино, Чиполлино, Доктор Ай-Ёо, Интоорхон, Стёпа ах, Хадаасхан, Бибигон, Карлсон, Харандаахан, Ямх охин, Үлмэдэх, Петрушка, Гурвинек, Бөмбөрүүш, Гулливер болон Тугалган цэргүүдийн төлөөлөгч номын баатрууд, хүүхэлдэйнүүд сансарт нисэхээр ирсэн байлаа.

	Сансрын олон суудалт хөлгийг хөөргөх товлосон цагт гурван минут дутуу байв. Саарал гэдэг гарагт тэр хөлөг хүрэх ажээ. Нислэгийг удирдах төвийн гол танхимд хөл хөдөлгөөн ихсэв. Радио телевизийн аппарат хэрэгслээ дахин дахин шалгаж байв. Зорчигчид сансрын хөлгийн тус тусын бүхээгт орж суудлаа эзлэн мөр, хөл, бүсэлхийгээрээ сандалтайгаа торгон туузаар биеэ даруулан бэхлэв.

	Хэрэг хөөрөх хүртэл хоёрхон минут үлдлээ. Нислэгийг удирдах төвийн хананд байрлуулсан томоос том телевизорын дэлгэцнээ саарал гараг хүртэл нисэх сансрын «Хараацай» хөлгийн аялах замыг харуулсан урт цагаан гэрлэн шугам зурайн үзэгдэнэ.

	— Анхаараарай. Нислэг эхэллээ! гэсэн команд өгөхөд хөөргөх сууринаас тод улаан шаргал өнгийн дөл дүрэлзэн хэдхэн агшны дараа «Хараацай» хөлөг чанх өөд тэмүүлэн гараагаа эхэллээ. Сансрын хөлөг үдшийн тэнгэрт ардаа галан сүүл суунаглуулан холдон холдсоор од түгж эхэлсэн тэнгэрт шингэх мэт үзэгдэхээ болив.

	 

	Сүүлэнхүү хөлгийн доторхыг нэгд нэгэнгүй сайн ажиглав. Дамжуулагч утас хэрсэн хана, сараалжин таазтай уужим тасалгаа, хаалганы баруун талд хөлгийн эмчийн хянах самбар, зэргэлдээ бие бялдрын ажиллах чадварыг сорих дасгал хийх өрөө сургуулийн зориулалт бүхий унадаг дугуйнхтай адил дөрөөтэй багаж велоэргометр, цаана нь шилэн хүлэмж рүү орох үүд, бас унд бэлтгэх цомхон гал тогоо, хөргүүр, холбооны хянах самбар бүхий эвхмэл ширээ, гурван давхар хэдэн эгнээ ханз байв.

	Бяцхан ширээний ойролцоох тавиур дээр олон зуун бичил номоос бүрдсэн авсаархан номын сан, доор нь өлгүүр байлаа.

	— Удалгүй зорчигчдыг суудалтай биеэ бэхэлсэн даруулгыг суллаж болно гэсэн бичигтэй гэрэл аслаа. Түүнийг хармагц зорчигчид, даруулгын бүсээ яаран тайлж суудлаасаа босов. Тэгтэл цөм л агаарт хөвж гарлаа. Тэгж хөвж дадаагүй Сүүлэнхүү, Бибигонтой, Үлмэдэх, Петрушкатай, Хадаасхан Тугалган цэрэгтэй мөргөлдчихөв. Өндөр настай доктор Ай-Ёо хүртэл хөлгийн адарт шигдчихсэн хоёр сармагчныхаа хойноос усанд сэлж байгаа юм шиг гараа даллан агаарт хөвж байлаа. Хөлгийн бүхээгийн агаарт ингэж хөвөхийг жингүйдэл гэж нэрлэх ажээ.

	Тэгж байтал хөлгийн тогооч зорчигчдыг үдийн хоолоо зооглохыг урилаа. Дугуй ширээн дээр зорчигч бүрийн өмнөх таваг дотор хэн юу идэх дуртайг нь урьдчилан мэдсэн юм шиг янз бүрийн алим жимс, самар, төмсний нухаш, улаан лооль, тэр ч байтугай аагтай сонгино, халуун чинжүүг орц хэмжээг нь тохируулан хийсэн байлаа. Тавагтай хоолыг Карлсон нүд ирмэхийн зуур идчихээд, тогоочоо хоол нэмж өгөөч гэж хүсэв.

	— Сансрын нислэгт юм бүхэн хатуу тогтсон дүрэм журамтай байдаг. Тэр журмыг чанд сахихгүй бол горьгүй гээд хөлгийн тогооч халгаасангүй. Карлсон ийш тийшээ нөхөд рүүгээ хараад гэдсээ илж байв. Ямх охин түүнийг өрөвдөн өмнөх тавагтайгаасаа хэсэг төмсний нухаш авч тавагт нь хийв. Карлсон нухшийг тэр дор нь ховдоглон залгичихлаа. Доктор Ай-Ёогийн хоёр сармагчин бас эзнийхээ тавагтай хоол руу өлбөлзөж байгаа харагдана. Тэгтэл ашгүй хооллох цаг дуусаж, биеийн тамирын дасгал сургуулийн цаг болов.

	Стёпа ах номын баатруудыг унадаг дугуйнхтай адил дөрөөтэй багаж болох велоэргометрийн дэргэд дарааллын журам баримтлуулан жагсаав. Сансрын хөлөг дотор ч гэсэн Стёпа ах сэргийлэгчийнхээ үүргийг мартаагүй ажээ. Тэгж журамлахгүй бол Бибигон мэтийн дүрсгүй жаалууд бусдаас түрүүлж велоэргометрийг унаж сонирхох гээд дүрэм журам зөрчиж магадгүй байлаа.

	Номын баатруудын хэн нь ч гэсэн унадаг дугуйгаар явж байгаа юм шиг велоэргометрээр удаахан тоглохыг тэсгэлгүй хүсэх ажээ. Гэвч сансарт дэг журам нарийн чанд тул зорчигчид ердөө тус бүр гурван минут велоэргометр ээлжлэн унав.

	Дараа нь доктор Ай-Ёо зорчигч бүрд иллэг хийлээ. Хамгийн сүүлд Карлсонд иллэг хийв. Ай-Ёо докторын гар хүрмэгц түүний гижиг хүрч тачигнатал инээв. Сүүлдээ бүр тэсэлгүй Ай-Ёо докторын гараас мулт үсрэн гарч нуруун дээрх моторт сэнсээ ажиллуулан, сансрын хөлгийн нэг өрөөнөөс нөгөө өрөө тийш нисэн зугтаалаа. Тэгтэл Стёпа ах түүнийг дэргэдүүрээ нисэн өнгөрөх үеэр хөлөөс нь шүүрэн барьж авав. Карлсон иллэг хийлгэхгүй гэж хэчнээн зүтгэсэн боловч «Сансарт баримтлах ёстой журам дэглэм ийм хойно түүнийг зөрчиж болохгүй» гэж доктор Ай-Ёо учирлан хэлэв.

	— Би инээсээр байгаад ухаан алдвал яах юм бэ? гэж Карлсон маргав. Доктор Ай-Ёо бодол болон дуугүй байснаа түүний аманд нэг бяцхан шар үрэл хийв. Карлсоны нүд анилдан байснаа хэдэнтээ эвшээгээд унтчихав.

	Карлсоныг доктор Ай-Ёо унтаагаар нь иллэг хийж сансрын нислэгийн анхны өдрийн ажлаа дуусгалаа.

	Унтах цаг болсныг хөлгийн радиогоор зарлав. Унтах байрыг Сүүлэнхүү хуваарилав. Ингээд хамгийн дээд ор Бибигонд, дунд ор Бөмбөрүүш, доод ор нь Сүүлэнхүүд таарчээ. Тэгээд тэд унтах ороо өдөр бүр ээлжлэн эзэмшихээр тохиролцсон ажээ.

	Сансрын хөлөгт оо хэрэглэж үл болох учир зорчигчид унтахынхаа өмнө саван түрхэж шүдээ цэвэрлэн, биеэ чийгтэй алчуураар арчиж гар нүүрээ угаав. Номын баатрууд ийнхүү хорин өдөр, хорин шөнө нисэв.

	 

	2. САНСРЫН ХӨЛӨГТ ТАРЬСАН УРГАМАЛ

	 

	Номын баатрууд ногооны хүлэмжид орох хаалганы дэргэд дохио хүлээн тэсэж ядан зогсоцгооно. Тэгтэл дүрсгүй Бибигон дарааллыг гэнэт эвдэж,

	— Алив би түрүүлж оръё гээд олны урдуур зүтгэв. Түүнийг дуурайж доктор Ай-Ёо-гийн сармагчнууд хаалганы дэргэд харайлдан хүрч ирлээ. Ийм замбараагүй явдлыг зогсоохоор Стёпа ах бас л аргагүйн эрхэнд журам сахиулах хэрэг гарав. Стёпа ахыг харангуут сармагчнууд ухран ухарсаар доктор Ай-Ёогийн дэргэд очлоо. Харин Бибигон Сүүлэнхүүгийн араар орж нуугдав.

	— Дэлхийгээс «Ургамлын хүлэмжийн хаалгыг нээ!» гэсэн дохио өгөхөд хөлгийн дарга хаалганы бариулыг хүчтэй эргүүллээ. Хэдхэн агшны дараа номын баатрууд ургамлын хүлэмжид цөм орсон байлаа. Сүүлэнхүүд өөр ертөнцөд очсон юм шиг сонин сайхан санагдав. Бусад номын баатарт ч гэсэн тэгж санагдсан ажээ. Шинэхэн ногооны тааламжтай содон үнэрийг бүгдээрээ шуналтай үнэрлэж, сансрын хөлгийн ногооны талбайг сонирхон харцгаав. Энд төмс, улаан лооль, манжин, шош, байцаа, сонгино, улаан лууван, гоньд, яншуй, бас гүзээлзгэнэ, үхрийн нүд, аньс, нэрс тарьжээ. Сансрын хөлгийн ногооны талбайг хиймэл жижигхэн «нар» болох бөмбөлөг хэлбэрт чийдэнгийн гэрэл гийгүүлж байв. Ногооны талбайн манаач Бамбарууш толгойгоо сэгсрэн савраа хөхөх нь инээдэмтэй. Түүний дэргэд байгаа моносны мөчир дээр алтан гургалдай суугаад уянгатай сайхнаар дуулах ажээ.

	Сүүлэнхүү, Буратино, Чиполлино гурав эвхдэг намхан тавцан дээр гараад ногоорон байгаа ургамлыг харав.

	— Хүүе тэр сонгино соёолчихжээ гэж Чиполлино дуу алдлаа. Тэгэхэд хажуугаас нь Буратино:

	— Чиполлино чи ч гэсэн сонгинын үр сад шүү дээ гэж хошигнолоо.

	— Нээрээ тийм шүү дээ гэж Сүүлэнхүү дэмжив. Ногооны навчис дээр бөнжигнөх том том усан дусал нугын шүүдрийг Сүүлэнхүүд өөрийн эрхгүй санагдуулав.

	Буратино, Чиполлино хоёрт хандаж Сүүлэнхүү:

	— Та хоёр нүдээ аниад гүнзгий амьсгаадан чимээ чагна гээд өөрөө ч нүдээ анив. Тэдэнд хөвчийн үнэр үнэртэж, шувуудын жиргээн сонстох шиг болов.

	— За ямар байна даа гэж Сүүлэнхүүг асуухад Буратино:

	— Нар үзэж усанд шумбах сан гэв. Чиполлино:

	— Ой хөвчөөр зугаалах сан гэв. Тэдний дэргэд ирсэн Бөмбөрүүш,

	— Африкийн ширэнгэ ч аймшигтай шүү гэж хоёр дэлдэн чихээ байна уу, үгүй юу гэсэн шиг барьж үзэв. Яг тэр мөчид 

	— Ёо ёо тавиач дээ. Ахиад би ингэхгүй гэсэн дуу гарлаа. Стёпа ах дүрсгүй Бибигоны захнаас бариад дээр өргөчихсөн чарлуулж байв. Бибигон нэг жижигхэн ногоон лооль гартаа атгажээ.

	— Одоохон буцааж суулгая гэж Бибигон нүднээсээ нулимс дуслуулав. Доктор Ай-Ёо түүнд тусаллаа. Тэрбээр ногоон лоолийг Бибигоноос авч утсаар ишид нь залган хуучин янзаар нь ургуулав.

	— Сансрын ногооны талбайгаас ургаж гүйцээгүй ногоог дураараа тасалсан Бибигоныг зүй нь шийтгэх ёстой байсан боловч буруугаа хүлээсэн учир энэ удаа уучилъя гэж Стёпа ах хэллээ.

	— Дэлхийгээс бидэнд ногооны газар, ургамлын хүлэмж бүхий станц илгээсэн юм. Түүнийг сансрын хөлөгтэй өнөө өглөө залгасан байна. Ногооны газартай энэ станц бол «Шим ертөнцийн» элч шүү. Сансрын ногооны талбайн төрөл бүрийн ургамлыг тордож ургуулахыг номын баатруудаас хүсье гэж хөлгийн дарга хэлээд бүхээг рүүгээ оров.

	Сансрын хөлгөөр аялагч номын баатруудыг ногоон ургамлын талбай эх дэлхийгээ санан уйтгарлах явдлаас ангижруулж, сэтгэл санааг нь сэргээж, баяр баясгалан авчирчээ. Тэд ногооныхоо газрыг арчлах ажилдаа даруй орлоо. Стёпа ах тэднийг удирдаж юуны өмнө ажиллах ээлж зохион байгуулав.

	Доктор Ай-Ёо, Буратино, Чиполлино гурвын дараа Сүүлэнхүү ногооны талбай арчилж тордох ажилд гарлаа. Хуваарь ёсоор маргааш услах ёстой яншуйн навч шарлаж ялихгүй налах янзтай болсон байв. Яагаад шарлав? Ямар нэгэн эрдэс тэжээл дутагдсан болов уу? Үгүй бол гэрэл гэгээ, ус чийг нь дутав уу? гэсэн асуулт Сүүлэнхүүгийн толгойд орж ирэв. Тэдгээр асуултын алинд нь ч Сүүлэнхүү хариулж чадсангүй учир Их мэдэхээс асуухаар шийдлээ.

	Ихмэдэх гэгч нүдний шилтэй Тожгор ургамал, амьтны согог эмгэгийг оношилдог тусгай мэдрүүл бүхий аппаратаа нөгөө шарласан ургамалд хүргэхэд зүү нь ус гэдэг үгийг заав. Үүгээр ус дутжээ гэсэн хариу гарлаа.

	— Маргааш биш өнөөдөр услах хэрэгтэй юм байна гэж Ихмэдэх хэлэв. Сүүлэнхүү шарласан яншуйг шүршүүрээр услахад навч нь тэр даруй ногоорч, иш нь эгцэрч ирэв.

	Зэрэгцээх шанд нэгэн өргөст хэмх далбагар ногоон навчин дунд хар ногоон судал гүрийлгэн хэвтсэн харагдав. Хөөрхий өргөст хэмх өвчлөө юм болов уу гэж Сүүлэнхүү бодоод бас л Ихмэдэхэд дуулгалаа.

	— Ихмэдэх өргөст хэмхийн зургийг кино аппаратаар удаашруулан аваад дараа нь хэвийн хурдтайгаар дэлгэцнээ гаргав. Өргөст хэмхийн ишийн дагуух турьгүй хар ногоон навчис ямар нэг юм эрэн хайх мэт ийш тийшээ тэмтрэн хөдөлж байгаа харагдлаа. Нарны гэрэл хүсэн турьгүй навч нахиа нь хөдөлж ядан байгаа өргөст хэмхийг хараад ашгүй амьд байгаа юм байна гэж Сүүлэнхүүгийн сэтгэл амрав! Тийнхүү тайвширснаас болоод Сүүлэнхүү хөлгийн ногооны талбайн хажууд жаахан зүүрмэглэж орхижээ. Тэрхэн зуур Сүүлэнхүү сонин зүүд зүүдлэв. «Огторгуйд од мичид жигүүртэн мэт элэн хальж, нэг унтран, заримдаа хурцаар гэрэлтэн бие биедээ ойртон бөөгнөрснөө түдэлгүй сарнин бужигнана. Тэнгэрээс өтгөн манан бууж, түүдэг гал болон дүрэлзэхэд түүнийг тойрон том алаг нүдтэй олон гартай амьтад инээлдэн бүжиглэж, гал дундуур аймшиггүй харайлдан байх ажээ. Тэр амьтны нэг Сүүлэнхүүг шүүрэн авахад айсандаа хашхирав. Тэгээд цочин сэрж эргэн тойрноо харсанд лууван тарьсан шангаас хоёр ширхэг улаан лууван алга болсон байв. Сүүлэнхүү сандарч хөлгийн хаалтыг татан ортол номын баатрууд үдийн амралтынхаа цагаар нам гүм унтаж байлаа. Гагцхүү доктор Ай-Ёо-гийн Чу нэрт сармагчин л цаашаа харж суугаад тонголзон байгаа харагдав. Сүүлэнхүү түүн тийш гэтсээр дэргэд нь очвол тэр адгуус нэг лууван хажуудаа тавьчихсан нөгөөг нь бараг идээд дуусаж байв. Сүүлэнхүү сармагчнаас бүтэн лууванг хураан аваад,

	— Яагаад луувангийн шан сүйтгэв гээд нэг чихнээс нь чанга таттал сармагчин өвдөхдөө орилж орхив. Тэр чимээгээр номын баатрууд сэрчихлээ.

	— Яав, юу болов? гэсээр номын баатрууд яаран хувцсаа өмсөцгөөв. Сүүлэнхүү болсон явдлыг нэгд нэгэнгүй ярив. Өөрөө унтаж орхисноо ч нуусангүй

	Сүүлэнхүү буруугаа шударгаар хүлээсэн чинь сайн хэрэг. Гэвч сонор сэрэмж алдсан учир нөхдийн чинь өмнө буруушааж байна гэж Стёпа ах хатуу зэмлэв.

	 

	3. НОМЫН БААТРУУД САНСРЫН УРГАМЛЫН ХҮЛЭМЖЭЭС НОГОО ХУРААСАН НЬ

	 

	Сансрын хөлөгт залгасан станц дотор тарьсан ургамлын хүлэмж Сүүлэнхүүд эхнээсээ л хачин сонин санагддаг байв. Дээгүүр нь шүршүүр бүхий нарийхан урт хоолой тавьжээ. Тэр хоолойгоор ус гүйдэг юм. Сүүлэнхүү нэг товч дарсан чинь шүршүүрээс шиврээ бороо орж байгаа мэт өчүүхэн жижиг усан дусал шаагьж ногооны талбайг усалж орхив.

	Станцын адарт хиймэл нар гийж байна. Адарт бас шүүр шанаганы нүх шиг жижигхэн нүхнүүдээс цэвэр агаар сэнгэнэхийг Сүүлэнхүү анзаарч түүнийг агаар тохируулагч гэдгийг мэдэж авав.

	Сансрын ногооны талбай шиг шороон хөрсгүй талбайг Сүүлэнхүү урьд өмнө ер үзээгүй билээ. Дэлхийн олон орон, нутгаар явсан Сүүлэнхүүд сансрын хөлөг дотор урьд өмнө үзэж мэдээгүй олон сонин зүйл байгааг гайхах боловч түдэлгүй дасаж жирийн зүйл мэт санагдах болсон билээ. Гэтэл шороон хөрсгүй тариалангийн талбай л түүнд эгэл биш санагдсан хэвээр байв. Сансрын ногооны талбайн хөрс усан уусмал, хайрга, том ширхэгтэй элс байгаа нь түүний гайхлыг төрүүлжээ. Сүүлэнхүүг сансрын ургамлын хүлэмжид орох болгонд тийм ер бусын хөрс тайлагдахгүй оньсого шиг учир нь олдохгүй байв.

	Нэг мэдсэн чинь сансрын ногооны талбайн жимс ногоо боловсрон гүйцэж, хураах болчихсон байжээ. Сансарт ургамал цөөн хэд хоногт ингэж түргэн ургаж, улаарч ягааран бөнжийлдөн байгааг номын баатрууд нүдээрээ үзэж аргагүй үнэмшлээ. Хэрэв нүдээрээ үзээгүй, хэн нэг хүн тэр тухай ярьсан бол итгэхийн аргагүй аж.

	Жимс ногоо хураах болмогц номын баатрууд хайч барин бүгдээрээ хөдөлцгөөлөө. Доктор Ай-Ёо:

	— Хүүхдүүд минь нямбай ажиллаарай. Ногоог сугалж таслах ч амархан шүү. Харин хүнсэнд хэрэглэхийг нь авч үндсийг нь ахин суулгах яггүй ажил гэж тэдэнд сургамжлав. Стёпа ах:

	— Чиполлино чи өөрөө сонгинохон юм чинь сонгино хураахад яг таарна. Чиний нүд хорсохгүй гэв.

	— Тэгье, тэгье. Би бүх сонгиныг хураая гэж Чиполлино уриалагхан зөвшөөрөв.

	— Би ямар ногоо хураах вэ? гэж Бибигон жингэнэсэн дуугаар Стёпа ахаас асуулаа. Стёпа ах:

	— Бибигон чи юу? гээд түүний бүсэлхийгээр нь дээш өргөснөө аяархан буулгаж:

	— Доктор Ай-Ёод хулуу хураахад нь тусал гэв.

	Сүүлэнхүү, Бөмбөрүүштэй хамт улаан лууван хураав. Тэр хоёр нэг нэг улаан лууван бариад хазах гэснээ Стёпа ахын хөлийн чимээг сонсоод больж бушуухан сагс руугаа хийв.

	— Ямх охин, Цинцинелла, Интоорхон, Мальвина дөрөв охид учраас бусдаас нямбай гэж Стёпа ах магтаад нэрс, аньс, үхрийн нүд, хад түүлгэхээр жимсний бутны дэргэд аваачлаа. Тэр дөрөв ч ажилдаа шамдан оров. Охид хоорондоо дуу тасрахгүй шулганалдан ярьж, ёстой л шаазгай шиг шагтналдаж байв. Тэгээд бас Стёпа ахын нүдийг хариулж байгаад жимс болгоноос амталж үзнэ. Тэр дөрөв сагс руу хийхээ мартаад ам руугаа хийх нь дэндэж байв. Охидыг тийнхүү жимс дураараа идэж суугааг Карлсон харчхаад:

	— Хүүе надад өгөөч. Миний хорхой хүрээд байна гэж тэсэлгүй хашхирахад охид ичиж зовохдоо түүнийг чимээгүй гэж гараараа дохисон боловч номын баатрууд цөм тэдний зүг сонирхон харсан байлаа.

	Манжингийн шангийн тэндээс гэнэт нам гүмийг эвдэж:

	— Ямар ховдог амьтад вэ? гэж Үлмэдэхийг часхийн дуугарахад охид ичсэнээс болж нүүр нь чавга шиг улайжээ. Ногоогоо хурааж дуусаад, үрийг нь дахин тарив. Тэгсээр байтал, үдийн хоолны цаг болов.

	Яг тэр үеэр дүрсгүй Бибигон алга байв.

	— Бибигон, Бибигон! гэж Сүүлэнхүү түүнийг дуудав. Хариу алга. Тэгтэл байцайны навчис овгосхийн хөдөлж Бибигон инээсээр гарч ирлээ. Тэр ямагт алиалж байдаг болохоороо байцайны навчин доогуур нуугдан нөхдийгөө сандаргах гэж бодож л дээ.

	Үдийн хоолны ширээ номын баатруудын хураасан шинэхэн жимс ногоогоор дүүрсэн байлаа. Нэг тавагт лооль, нөгөө тавагт сонгино, гуравдахад нь байцайны зууш, дөрөвдөхөд нь улаан лууван, тав дахид нь гүзээлзгэнэ, үхрийн нүд гээд зөндөө амттан байв. Карлсон гараа үрсээр хамгийн түрүүнд ширээнд суулаа. Доктор Ай-Ёо хоёр сармагчнаа хажуудаа авав. Стёпа ах, Буратино, Чиполлино, Үлмэдэх, Бөмбөрүүш, Сүүлэнхүү нар дараа дараагаар ширээний ард суув. Хамгийн сүүлд Цинценелла, Ямх, Мальвина, Интоорхон дөрөв ичингүйрэн суулаа. Тогооч сайхан үнэртэй ногоотой шөл, буурцгийн уургаар хачирласан шарсан мах авчрав.

	 

	4. АМЬТНЫ ХҮРЭЭЛЭНТЭЙ СТАНЦ

	 

	Нэг өглөө сансрын хөлөгт дахиад нэг шинэ станц залгалаа гэсэн мэдээ радиогоор нэвтрүүлэхийг номын баатрууд сонслоо.

	— Ямар станц вэ? гэж Сүүлэнхүүгийн сониуч зан хөдөлж Стёпа ахаас асуув.

	— Цаг нь болохоор биднийг станцад оруулна. Тэгэхээр аяндаа мэдэх болно гээд жуумалзав.

	— Станцад ямар сонин юм байгааг таацгаая. Хэн таасан нь түрүүлж орно шүү гэж Буратино нөхдөө уриалав.

	Үлмэдэх хамгийн түрүүнд:

	— Дэлхийгээс бидэнд хүн бүрд арав арван мөхөөлдөс явуулсан байх гэв.

	Мальвина, Интоорхон, Цинцинелло, Ямх охин дөрөв санал нэгдэж:

	— Янз бүрийн цаастай чихэр, бал бурам байгаа байх гэлээ. Чиполлино

	— Жүрж, нимбэг, алим, үзэм мэтийн сансрын ногооны газар бидний тариалаагүй амттан явуулсан гэхэд Бөмбөрүүш:

	— Магадгүй гэж түүний үгийг дэмжив.

	Бибигон:

	— Тоглоом явуулаа байлгүй. «Хүүхдийн ертөнц» дэлгүүр тэр чигээрээ сайхан ааштай худалдагч эгч нартай хамт ирсэн байж болно шүү дээ гэв.

	Сүүлэнхүү:

	— Ишиг, хурга, тугал, ботго, унага, бас гахайн торой, тахианы дэгдээхий ч байж болно шүү дээ гэлээ.

	Хэн нь зөв таасныг шалгахаар номын баатрууд шинэ станцад орох хаалганы дэргэд очицгоолоо. Бүгдээрээ дарааллын журам хатуу баримтлан шилээ харж зогсоцгоосон болохоор энэ удаа Стёпа ахад журам сахиулах хэрэг гарсангүй.

	Хэдэн минутын дараа сансрын хөлгийн дарга ирж тэдэнтэй инээмсэглэн мэндлээд шинэ станцын хаалгыг нээв. Тэгтэл архиран хүрхрэх их чимээ өөдөөс нь гарч бүгдээрээ цочин зог тусав. Төмөр сараалжин дотор шүдээ ярзайлган, урт улаан хэлээ унжуулсан арслангууд нааш цааш залхуутай алхална. Цаана нь хонь, мал майлах, нохой хуцах, чоно уртаар улих сонстов. Нэг жижиг цөөрөмд нугас, галуу нойрмоглон ганганаж, эмгэн хумс, нялцгай биетэн, загас жараахай хүртэл хөвөн сэлэх ажээ. Цаана нь мод тонших чимээ гарав. Тэнд «ойн эмч» гэдэг нэртэй алаг эрээн тоншуул ажлаа хийж байв.

	Бутанд хярсан молтогчин туулай номын баатруудыг хараад дэгдэн зугтав.

	Дүрсгүй Бибигон Сүүлэнхүүг сэмхэн нударч:

	— Хоёулаа арслангуудыг дахиад нэг сайн харъя гэв. Сүүлэнхүү Бибигоныг дагаж арслангуудыг сайн харахын тулд торонд ойртлоо.

	— Арслангууд тэр хоёрыг хармагцаа сэгсгэр толгойгоо өргөж ууртай архиран ойртон очив. Сүүлэнхүү Бибигон хоёр айгаагүйгээ нэг айв. Тэд нүдээ аньчхаад эргээд харайлгав. Ухаан алдах шахталаа айснаас болоод санамсаргүй сараалжин хашлага даваад хав загас байгаа цөөрөмд уначхав. Бибигон ч устай газрын хүү болохоороо тэр дороо сэлж гарав. Харин Сүүлэнхүүгийн хамар амаар ус орж хахаж цацаад хариугүй живдгийн даваан дээр цамц дээрээс нь өргөгч цамхаг дэгээдэн өргөв үү гэлтэй уснаас хэн нэг нь угз татан гаргаж амийг нь аварлаа. Тэр ачит хүн мөнөөх Стёпа ах байв.

	Сүүлэнхүү баярласандаа Стёпа ахын гараас зуурч нүднээсээ нулимс бөмбөрүүлэн байв. Номын баатрууд сансрын хөлгийн амьтны хүрээлэнг ханатлаа сонирхоод:

	— Сармагчин байвал ч ёстой догь оо гэцгээж байв. Буратино,

	— Доктор Ай-Ёогоос хоёр сармагчнаа амьтны хүрээлэнд бэлэглээч гэж гуйя гэхэд бүгд дэмжив. Стёпа ах доктор Ай-Ёо-гийн хажууд очоод малгайгаа авч бүсээ засаад, хүндэтгэн ёсолж,

	— Номын баатрууд минь таныг хоёр сармагчнаа амьтны хүрээлэнд бэлэглэхгүй юу гэж байна гэхэд:

	— Би ч дуртай байна. Эд нар маань яадаг юм бол доо гэж мөрөн дээрээ суугаа хоёр сармагчныг заав.

	Сармагчнууд доктор Ай-Ёогоос салах дургүй байв. Мальвина, Ямх охин, Цинценелла, Интоорхон нар нөгөө хоёр сармагчинд мөхөөлдөс өгч дагуулан явсаар хоосон торонд оруулаад түгжиж орхив. Сармагчнууд охидод мэхлэгдсэндээ уурлан торны завсраар сарвуугаа гарган Бибигоны барьж явсан савааг булааж аваад харайж үсрэн зугтаж нөгөө буланд очоод буруу харан суув. Тэд торонд суух дургүй учир номын баатруудад гомдож байгаагаа тийнхүү илэрхийлжээ.

	 

	 

	5. СҮҮЛЭНХҮҮ НӨХДИЙНХӨӨ ХАМТ СААРАЛ ГАРАГТ БУУСАН НЬ

	 

	Сансрын хязгааргүй уудамд аялах тутам өдөр шөнө хоёр удаан солигдоод байгаа юм шиг Сүүлэнхүүд санагдаж байв. Сүүлэнхүү өөрийн сэтгэгдлийг зөв эсэхийг шалгахын тулд Ихмэдэхээс ийн асуув:

	— Өдөр ч урт, шөнө ч урт болоод байх юм. Чамд бас тэгж санагдаж байна уу гэхэд Ихмэдэх:

	— Тэгэлгүй яах вэ. Саарал гаригийн нэг өдөр дэлхийн хоёр өдөртэй тэнцүү, нэг шөнө нь дэлхийн хоёр шөнөтэй тэнцүү юм байхгүй юу. Тэгэхлээр энэ чинь бид Саарал гарагт ойртож байгаагийн шинж гэв.

	Сүүлэнхүүг хөлгийн цонхоор сансрын уудмыг нүд салгалгүй ширтэн явтал нүүгэлтсэн асар том ертөнц нүдний өмнө тодров.

	Буратино, Чиполлино, Бөмбөрүүшээ түүнийг хараач, хараач! Саарал гариг гэж Сүүлэнхүү хашхирав. Тэд зүүрмэглэж явсан тул хашхирах дуунаар цочин сэрж цонхоор харцгаав. Тэдний өмнө арзгар шовх уулс, гуу жалга, ногоон, саарал, шаравтар газрын хөрс, галт уулын гүнзгий том нүх үзэгдэх нь дэлхийтэй төстэй боловч далай, тэнгис, мөрөн, гол ер харагдсангүй.

	Номын баатруудын сууж яваа сансрын хөлөг хурдаа сааж алгуур доошлон буух тохиромжтой газар эрж, саарал гарагийг тойрч эхлэв. Хөлөг гарагийн нягт агаартай орчинд орж ирэх үед саарал гарагийн татах хүч илэрхий мэдэгдэж байлаа. Учир нь хөлөг дайвалзаж номын баатруудын бие хүндэрч байв. Тэд хөлөг дотроо хөвж яваа юм шиг жингүйдэхээ болив.

	— Агаар, Агаар! гэж Буратино бүхнээс түрүүнд дуугарлаа.

	— Агаар, Юутай сайхан бэ? гэж Сүүлэнхүү амандаа шивгэнэв. Номын баатруудын буусан газар элсэрхэг хөрстэй, хад чулуу элбэгтэй аж. Бут сондуул, хааяа нэг тоорой модтой төстэй мод энд тэнд харагдах ажээ.

	— Саарал гарагийн татах хүч дэлхийгээс арай бага ажээ. Дэлхийд нэг кг жинтэй юм энд таван зуун грамм болно гэж Ихмэдэх татах хүчнийг хэмждэг багажийнхаа зүүг зааж хэлэв Стёпа ах:

	— Хэн чинь тоонд сайн билээ. Саарал гарагийн татах хүч дэлхийгээс хэд дахин бага байна гэв. Номын баатруудаас хамгийн түрүүнд дүрсгүй Бибигон,

	— Арав дахин гэлээ.

	— Мөн ч хол зөрүүлэв ээ гэж Мальвина түүнийг шоолон хэлэхэд охид жиг жуг инээлдэв. Бибигон ичиж нүүрээ дараад доктор Ай-Ёогийн араар орж олноос нуугдлаа. Өөр хэн хэлэх вэ? гэж Стёпа ах асуув.

	— Тав дахин гэж Үлмэдэх бувтнав.

	— Бас л биш гэхэд Үлмэдэх толгойгоо маажин хажуу тийшээ болов. Мальвина тоонд сайн учир,

	— Саарал гарагийн татах хүч манай дэлхийгээс хоёр дахин бага юм гэж хэлснээр тоо бодлогын хариу зөв гарав. Номын баатруудын гутлын ул нь хийлсэн бөмбөлөг шиг хөнгөхөн, агаарт цөм л зүгээр алхахдаа ч үсэрч дэгдэж байгаа юм шиг харагдана.

	Хөлгийн дарга дэлхийн бөмбөрцгийн дүрсийг хатгаж оёсон хэдэн ширхэг улаан цэнхэр далбаа харцаганаас гаргаж ирээд:

	— Дэлхийгээс зочид ирсний тэмдэг болгож саарал гарагийн уулын оргил, товцог бүр дээр энэ далбаануудыг байрлуулъя гээд номын баатруудад тараан өгөв.

	Дээвэр дээр суудаг Карлсон биедээ нисдэг аппараттай учир «Энх тайван» нэртэй хамгийн өндөр оргилд далбаагаа байрлуулахаар хүнгэнэн дүнгэнэн нисэж одов.

	Сүүлэнхүү «Малчин» гэж нэрлэсэн нэг бага шиг уулын оройд далбаагаа хатгалаа.

	Стёпа ах нэг том хөх уулыг «Найрамдал» гэж нэр өгөөд өөрөө оройд нь гарч улаан өнгийн далбаагаа байрлуулав.

	Тэрчлэн Буратино, Чиполлино, Бибигон, Мальвина, Интоорхон, Цинценела, Ямх охин цөм л тус тусын авирч гарсан уулын оргилд далбаагаа мандуулав. Доктор Ай- Ёо хэдийгээр өндөр настай ч гэсэн бусдаас ер хоцролгүй «Улаан загалмай» нэртэй бага шиг уулын оргилд далбаагаа хатгав.

	Саарал гарагт дэлхийгээс номын баатрууд ирсний тэмдэг болж уулсын оргилд хатгасан олон өнгийн далбаа зөөлөн салхинд намиран харагдах нь саарал гараг дээр ямар нэг баяр ёслол болж байгаа мэт санагдах ажээ.

	 

	6. СААРАЛ ГАРАГТ ХҮҮХЭЛДЭЙН ХОТХОН БИЙ БОЛСОН НЬ

	 

	Номын баатрууд эрээн мяраан өнгөтэй дөрвөлжин, гурвалжин, бөмбөгөр, шовгор, дугуй янз бүрийн хэлбэртэй майхан барьж суув. Тийм майхнуудыг дэлхийгээс авчирсан гэдгийг уншигч та нар лав гадарлаж байгаа байхаа.

	Сүүлэнхүү дүрсгүй Бибигонтой хамт нэг овоохой маягийн улаан алаг сууцад орлоо. Бибигон анхандаа Сүүлэнхүүг шөнө дунд зүүдэндээ муухай хашхиран сэрээчхээд тайван унтуулахгүй түвэгтэй л байв. Бибигон үргэлж хар дарж зүүдэлнэ. Тэр зүүдлэхдээ:

	— Нүгэлт Брундуляк чи намайг дагаж саарал гарагт хүрч ирээ вий. Чамайг даа, би сэлмээрээ толгойг чинь тас цавчина шүү гэж ярина. Зохиолч Корней Чуковскийн «Бибигон хүү» гэдэг үлгэрийг уншсан хүүхдүүд бол Брундуляк гэж хэн болохыг лав мэдэж байгаа. Брундуляк бол цацагт тахианд хувирсан шуламс юм. Тэр «Кара-Бараза» гэдэг шидэт үгээ хэлж, Бибигоныг өт болгочхоод байдгийг уншигч та нар санаж байгаа даа.

	За тэр ч яах вэ. Брундуляк, Бибигонд ялагдаж сөнөсөн юм чинь. Саарал гаригт номын баатрууд яаж төвхнөснийг цааш явж сонирхъё.

	Дээр өгүүлсэн сонин хачин майхнуудыг нэг том талбайг тойруулан барьжээ. Тэр талбайд чухам юу барихыг Стёпа ах, Ихмэдэх хоёроос өөр мэдэх хүн одоохондоо номын баатруудын дунд алга байв.

	Харин саарал гаригт дэлхийгээс эрс ондоо этгээд үзэгдэл байнга болж байдаг нь номын баатруудад сонирхолтой гайхалтай санагдаж байлаа. Учир нь дэлхийд нар зүүнээс мандаад баруун тийшээ жаргадаг бол саарал гаригт нар баруунаас мандаад зүүн тийшээ жаргана.

	— Ёстой л толгой эргэм тэс өөр явдал юм даа. Ертөнцийн нар яахаараа ингэж зүг чигээ өөрчилдөг хэрэг вэ гэж сониуч зандаа хөтлөгдөн Сүүлэнхүү хашхирч орхив.

	Түүний дуу алдан хашхирахыг сонсоод Ихмэдэх:

	— Нар зүг чигээ өөрчилсөн юм бишээ. Нарыг тойрч манай дэлхий л эргэдэг. Саарал гариг ч эргэдэг. Тэгэхдээ дэлхий зүүнээс баруун тийшээ тэнхлэгээрээ эргэдэг болохоор нар зүүн талаас гарч баруун тийшээ жаргаж байгаа юм шиг санагддаг. Тэгвэл саарал гараг тэнхлэгээрээ зүүн тийшээ эргэдэг юм байна. Тэгээд л нар баруунаас гарч зүүн тийшээ жаргаж байгаа юм шиг санагдаж байхгүй юу даа гэж тайлбарлав.

	Нэг өглөө Сүүлэнхүүг эртлэн босоод гадаа гартал нөгөө том талбайд нунтаг цагаан шохойгоор олон салаа салбартай том тойрог татсан харагдлаа. Энд ямар нэг юм барих нь дээ. Чухам юу барих юм бол. Театр уу? Цирк үү? Дугуй хэлбэртэй болохоороо циркийн барилга байж таарах нь ээ гэж Сүүлэнхүү бодов. Түүний бодол зөв байжээ.

	Өглөөний хоолны дараа Мальвина охин радиогоор:

	— Номын баатрууд талбай дээр цуглаарай гэж зарлав.

	Талбайд циркийн байшин, амьтны хүрээлэн барих их ажил эхэллээ. Ихмэдэх, уран барилгач Стёпа хоёр барилгын зураг төслийг аль хэдийнээ зурж дэлгэчхээд гар хуруугаараа зааж дэргэдээ хэн ч очсон анхаарах завгүй байв. Доктор Ай-Ёо хаа нэг тийшээ явж байгаад шавар гэхэд шавар биш чулуу гэхэд чулуу биш дөрвөлжнийг зүсээд тоосго хийж болох хоорондоо сайн наалддаг хачин зүйл олов. Тэр хачин зүйл тоосгыг орлож чадах ажээ. Буратино, Чиполлино, Бөмбөрүүш, Сүүлэнхүү, Бибигон нар цөм тэр сонин тоосгыг өдөржин зөөв. Ихмэдэх тэргүүтэй тожгорууд тоосгыг дугуйлан өрж, дээш нь өндөрлөн өндөрлөсөөр орой болоход бүхэл бүтэн цирк барьчихжээ. Циркийн нэг талд амьтны хүрээлэн бий болов. Номын баатрууд бүгдээрээ эв санаагаа нэгтгэн ажилласан болохоор тэр барилга ёстой л ид бидтэй юм шиг түргэн зуур сүндэрлэн босжээ.

	Харин орон сууцын барилга барихад эхлээд хэн ч тааж мэдэхгүй сонин явдал болов. Юу вэ гэвэл Стёпа ах, Ихмэдэх хоёр байшингийн суурь гээд цагариг хэлбэрт төмөр зам маягийн юм хийж орхисон ажээ. Сүүлэнхүү түүнийг үзээд их гайхаж:

	— Ийм дугуй төмөр зам ямар хэрэгтэй юм бэ? гэж асуув. Сүүлэнхүү өөд Ихмэдэх тоомжиргүй харснаа:

	— Эргэдэг байшингийн суурь байхгүй юу? гэв. Тэдний яриаг сонсож байсан Бөмбөрүүш бүлтгэр нүдээ эргэлдүүлэн:

	— Юу гэнээ?

	— Тиймээ! Суурь дээрээ эргэдэг ер бусын байшин барина гэж Ихмэдэх цаасан дээрх зургийг заан хэллээ.

	— Байшин эргэж байх ямар хэрэгтэй юм бэ? гэж Бибигон томоос том дөрвөлжин тоосго үүрэн дэргэдүүр нь өнгөрөхдөө амандаа бувтнав. Дугуй төмөр суурийг сонирхон нуруугаа үүрэн алхаж явсан Үлмэдэх тэдний ярианд оролцож:

	— Эргэдэг байшин ч чухал шүү. Би Наран хотод аялж явахдаа тийм байшин үзсэн юм. Тийм байшинд сууж дасаагүй байхад толгой эргээд байдаг юм. Уг нь ч эргэдэг байшин муу биш л дээ. Жирийн байшингийн цонхнууд хойд, урд, зүүн, баруун, зүг тийш харсан чигээрээ байдаг бол эргэдэг байшингийнх шал өөр. Жирийн байшингийн өмнө зүг харсан цонхоор нар өдөржин тусдаг, харин хойшоо харсан цонхоор нар хэзээ ч тусахгүй шүү дээ гэв.

	Эргэдэг байшинг номын баатрууд ердөө л таван цагийн дотор барив. Стёпа ах, өргөгч цамхаг орлон хорин давхар тоосгыг нүд ирмэх зуур барьж байгаа байшингийн оройд гарган тавьчихна. Карлсон нисдэг тэрэг шиг хүрчигнэн нисэж өндөрт өргөх зөөх ажлыг маш шалмаг хийж байлаа.

	— Саарал гариг дээрх хамгийн сайн барилгачин би байгаа юм. Дэлхий дээр байхдаа ч би барилга сайн барьдаг байлаа. Худлаа гэвэл та нар нүдээрээ үзсэн ч болно. Байшингийн дээвэр дээр барьсан миний байшин шиг байшин Саарал гариг дээр ч, дэлхий дээр ч, түүгээр ч барахгүй нар, сар дээр ч байхгүй гэж хүүхэлдэйнүүдийн толгой дээгүүр тэр хүрчигнэн нисэхдээ инээд алдан хөгжилтэйеэ хашхирна.

	Саарал гариг дээр үлгэрийн орд харш шиг үзэсгэлэнтэй сайхан байшин босов. Дугуй төмөр заман суурь дээрээ чөлөөтэй эргэдэг тэр хаш цагаан байшинд хэн ямар өрөөнд орохыг доктор Ай-Ёо хуваарилав.

	Байшинд ороод хартал Сүүлэнхүүд хойд талын өрөө хуваарилсан шиг санагджээ. Гэтэл энэ байшин нэг цагийн дотор бүтэн нэг эргэдэг учир Сүүлэнхүүгийн суусан өрөө цаг тутам нар үзэж байв. Хамгийн сонирхолтой нь байшингийнхаа эргэн тойрны байдлыг өрөөндөө суугаад чөлөөтэй ажиглаж болох ажээ.

	 

	7. СААРАЛ ГАРАГИЙН ЦИРКТ ТОГЛОЛТ БОЛСОН НЬ

	 

	Саарал гариг дээрх Сансрын циркт анхны тоглолт болох цагийг Сүүлэнхүү тэсгэлгүй хүлээж байв. Тэр цаг ч дөхлөө. Үзэгчид суудлаа эзэлжээ. Хөгжим эгшиглэхэд хөшиг алгуур нээгдэв.

	Од гаригийг дүрсэлсэн зураг, шигтгээ бүхий эрээн нөмрөгтэй Буратино:

	— Саарал гаригийн циркийн анхны тоглолт эхлэхэд бэлэн боллоо! гэж жингэнэсэн цовоо дуугаар гурвантаа уянгалуулан зарлаад гурвантаа нахилзан бөхөлзөнө. Жүжигчид гарч ирэх ёстой том дугуй хаалгаар туйлын уян хатан, дуулгавар сайтай эрхтэн болсон хошуугаа дээш доош хөдөлгөсөөр том далбагар чихтэй заан залхуутайяа алхалсаар гарч ирэв. Түүний араас доктор Ай- Ёогийн сармагчин, туулай, тагтаа зэрэг амьтан дагажээ. Хөгжмийн ая намуухнаар эгшиглэхэд заан хэвтлээ. Зааны нуруун дээр сармагчин, сармагчны мөрөн дээр туулай, туулайн нуруун дээр тагтаа гарлаа.

	— Ийм явдал ямар үлгэрт гардаг вэ гэж Буратиног үзэгчид тийш хандан өндөр дуугаар асуухад хамгийн түрүүнд Сүүлэнхүү:

	— Эвт дөрвөн амьтан гэж баяртай хашхирав. Сүүлэнхүү зөв хариулсан тул үзэгчид сайшаан алга ташив. Тэр хооронд дүрсгүй Бибигон яах ийхийн зуургүй циркийн дугуй талбайд үсрэн очоод зааны дэргэд зогсож байсан сармагчны хоншоорыг шидэт саваагаараа хатгачхав. Сармагчин муухай орилоход заан уурлан Бибигоныг хошуугаараа өлгөн чарлуулсаар циркийн адарт дүүжлээстэй байгаа торонд хаячихлаа.

	Дүрсгүй жаал Бибигон циркийн тоглолт дуустал тэр шоронд байхаас аргагүй болов.

	Дараа нь хар үст охин уран нугалбар хийж үзүүлжээ Стёпа ах гайхаж:

	— Энэ чинь нурууны яс нь үегүй юм шиг ямар сонин юм бэ гэхэд,

	— Сүүлэнхүүгийн нутгийн циркчин хүүхэлдэй байхгүй юу гэж, Үлмэдэх бүхнээс түрүүлж тайлбарлав.

	— Циркийн амьтдын тоглолт үргэлжлэн хүүхэлдэйнүүд үе үе алга нижигнүүлэн ташна. Сургуультай арслангууд нэг нэгэн дээгүүрээ харайж байснаа галтай цагариг дундуур харайлдав. Төмөр торон хаалт татаагүй циркийн тоглолтын талбайд хүрхрэхэд, хэдийд л үзэгчдийн суудал тийш үсрэн хүрээд ирэх бол гэж Сүүлэнхүү айж, хөлсөө чийхруулан байв. Гэвч саарал гариг дээр байгуулсан циркийн арслангууд маш дуулгавартай амьтад ажээ. Яагаад гэвэл тэднийг сансарт нисэхээс өмнө ааш занг нь судалж, циркийн амьтан сургагчид «Сансарт нисэж байхдаа ямар нэг муухай зан гаргахгүй» гэсэн баталгаа гарган өгсөн байв.

	Тохойн чинээ жижигхэн морьд циркийн дугуй талбайг тойрон хурдлан давхих нь бас сонин. Нөгөө хар үст охин алаг морь унаад, цувуулан хаясан алчуурыг морин дээрээсээ чадамгай шүүрэх ажээ.

	Илбэчин Дельфины тоглолт номын баатруудын анхаарлыг гойд татав. Тэр Дельфин1 хүний хэлээр:

	— За та нар одоо гайхамшигт хувирлыг нүдээрээ үзнэ гэж хэлэв. Дельфин гэнэт агаарт уусан алга болоход оронд нь Стёпа ах эрээн мод барьчихсан зогсож байв. Номын баатрууд эргэн тойрон харвал тэдний дунд байсан Стёпа ах инээмсэглэн өөртэйгөө яг адилхан Стёпаг харан сууж байх ажээ. Тэд мэл гайхаж, цэл хөхрөх нь тэр. Номын баатруудыг алмайрч байх хооронд Дельфин том бүрх малгай өмссөн Үлмэдэх, нүдний шилтэй Ихмэдэх, цагаан сахалтай доктор Ай-Ёо, хонины сүүл шиг толгойтой Сүүлэнхүү болж хувирлаа..

	— Эл Дельфины дэлхий дээр үзэж харсан бүх ургамал, амьтан, хүнийхээ төрхтэй болон хувирч чаддагийг анхаараарай! гэж Буратино циркийн жинхэнэ зарлагчтай адил өндөр дуугаар уянгалуулан ярив. Чингэхэд Дельфин алим жимс бөнжигнөсөн саглагар мод болж хувирлаа. Түдэлгүй хүчирхэг жигүүрээ дэлгэн дэвэн дэвсээр өндөрт элэн халих гэж байгаа бүргэд боллоо.

	Морь унаж сэлж, жад агссан шадар гурван цэргийн нэг Д. Артанянь болов. Тэгснээ дал мод ороосон аймшигт аварга могой болоход номын баатрууд цочин сандрав. Дельфинийг өөрийнхөө биед буцаж хувирахад Буратино, номын баатруудад хандаж:

	— За та нар юу хүссэнээ хэл! Тэгэхдээ тэр юмныхаа шинж байдлыг тодорхой өгүүлээрэй! гэв. Сүүлэнхүү бодсоноо:

	— Нэг тийм чихэр... амттай хөлдүү... цагаан өнгөтэй гэснээ бас нэг юм нэмж хэлэхийн хооронд Дельфин хайрцаг дүүрэн мөхөөлдөс болж хувирлаа. Буратино мөхөөлдсөөр номын баатруудыг дайлах зуураа.

	— Нэг гожгор мөхөөлдөс үлдээе. Тэгэхгүй бол Дельфин буцаж өөрийн төрхдөө хувирахгүй болно шүү дээ гэв. Үлдсэн ганц мөхөөлдөс хоромхон зуур Дельфин болж хувирахад номын баатрууд алга нижигнэтэл ташиж, танхим дүүрэн гэрэл гэгээ цацрав. Циркийн тоглолт дуусахад торонд орооцолдож хаашаа ч хөдөлж чадахгүй болсон Бибигоныг нөхөд нь арай ядан буулгаж авлаа.

	— Би ахиад яасан ч дүрсгүйтэхгүй гэж Бибигон Стёпа ахад ам өчгөө өгч байв. Амтат мөхөөлдөс идэж чадаагүйдээ тэр гоморхон Дельфины зүг нүднийхээ булангаар харж долоовор хуруугаа хөхөж зогсоно.

	— Чи заан, сармагчинд очиж буруугаа хүлээмээр юм гэж Стёпа ах түүнийг цаашлуулав. Бибигоны дүрсгүй зангаа засна гэж хэлснийг нь сармагчин дуулаад шидэт таягийг нь буцааж өгчээ. Бибигон өөрөө «Шидэт таяг» гэж тэр саваа модыг нэрлэдэг боловч түүнд нь үнэндээ ид шидтэй юм огт байхгүй модны жирийн мөчир бөлгөө.

	 

	8. ЦАХИЛГААН БӨМБӨЛӨГ ЮУ БАЙВ

	 

	Саарал гаригийн циркт тоглолт болсны маргааш өглөө нь дуу цахилгаантай бороо шаагин орлоо. Номын баатруудад байгалийн энэ үзэгдэл эх дэлхийг нь санагдуулан баяр, хөөр болцгоов. Ногоон, цэнхэр, өнгө сүлэлдсэн үүл өөд сонирхон харж байсан Сүүлэнхүү гэнэт:

	— Түүнийг хараач, хараач! Яасан гоё юм бэ гэж үүлэн дотор тэртээ алсад улбар шар өнгөөр гялсхийх цахилгааныг заав. Түүний дэргэд зогсож байсан Буратино, Сүүлэнхүүгийн заасан зүг саравчлан харав. Буратиногийн шөнтгөр хамрын үзүүр дээр борооны дусал бөнжигнөн байлаа.

	— Тэр чинь бөмбөлөг цахилгаан байна шүү дээ гэж Буратино часхийтэл хашхирлаа.

	— Нээрээ бөмбөг шиг юм гээч гэж Чиполлино баталлаа. Номын баатрууд ногоон, цэнхэр дусалтай бороо шаагин орж байгаа тэнгэр өөд харцгаалаа.

	— Бас тэнд бөмбөлөг цахилгаан, үгүй бас тэр!

	— Одоо тэр үүлний доор цахилж байна гэж бүгдээрээ хашхиран шуугилдав.

	Ширүүн бороо өнгөрсний дараа гарсан хөвсөлзсөн хар хөх, ногоон туяатай үүлнээс аянга цахилгаан гялалзан Саарал гаригийн уул толгой дээр буухад дусал ч бороо хаясангүй. Номын баатруудын оршин суугаа хотхоны дээгүүр бөмбөлөг цахилгаан хөл бөмбөгний талбайд асгасан өчнөөн төчнөөн бөмбөг шиг амь орж бие биеэ хөөж эргэлдэн байснаа тойрон бүжиг наадах мэт дугуйран эргэв.

	— Энэ чинь ямар хачин юм бэ? гэж Мальвина айж гайхсан даа аяархан хэлэв.

	— Бөмбөлөг цахилгаанууд манай хотхоны дээгүүр зориуд эргэлдээд байна уу даа гэж Сүүлэнхүү гайхав. Ихмэдэх сунадаг дурангаар бөмбөлөг цахилгаануудыг шинжин харж байснаа:

	— Энэ чинь жирийн юм биш бололтой гэж бодол болон өгүүлэв.

	Номын баатруудын суудаг эргэдэг байшингийн дээврийг мөнөөх бөмбөлгүүд шүргэн алдан гэрэл цацруулан тойрон эргэлдэж хойно хойноосоо хөөцөлдөнө.

	— Цахилгаан бөмбөлгүүд биднийг бүслээд авчээ гэж Стёпа ах сандрангуй хэлэв.

	Бөмбөлгүүдийн эргэлт гэнэт удаашраад явчхав. Түүнийг ширтэн байсан охидын «Хараач!» гэх дуу Сүүлэнхүүгийн чихэнд хадаад явчхав. Тэрхэн агшинд цонхны шил тар няр хийх чимээ гарч шалан дээр шилний хагархайнууд асгарахад номын баатрууд байшиндаа яаран орж, орон доогуураа шурган хэвтэв. Томоохон төмсний чинээ бөмбөлөг Сүүлэнхүүгийн өрөөний цонхны цоорхой нүхээр чихэлдэн орж ирлээ. Тоглоомын танхимд орсон номын баатрууд ширээ сандлын араар шахцалдан зогсож байв. Стёпа ах л ганцаараа сандарч тэвдсэнгүй.

	— Битгий хөдөл! гэж номын баатруудад тэр анхаарууллаа. Бөмбөлөг танхимын адраас хэдэнтээ шуугин эргэлдсэнээ ширээн дээр бууж, Үлмэдэхийн хараахан зурж дуусгаагүй газрын зураг дээр алгуурхан эргэлдэн хөдлөв. Тэрбээр ердийн л бөмбөлөг цахилгаан адил исгэрэх чимээ гарган нааш цааш үсчин төмөрлөг тавил, сандал дээгүүр эргэлдсэнээ орж ирсэн цонхныхоо нүхээр гарав. Номын баатрууд цонхны дэргэд гүйлдэн очоод араас нь харав. Тэгтэл нөгөө бөмбөлөг агаарт уусах мэт зайлан одов. Гэрэл ч аслаа. Номын баатрууд уралдах шахам ширээний дэргэд очив.

	— Юу вэ?

	— Биднээр даажигнав уу гэж тэд шуугилдав.

	— Амьдралдаа ийм юм даанч үзсэнгүй. Гайхалтай юмаа гэснээ Ихмэдэх газрынхаа зураг руу тонгойгоод:

	— Та минь ээ! гээд хөл нь гуйван царай нь цонхийн сандал дээр түсхийтэл суув.

	— Яав ийв гэцгээн номын баатрууд түүний зүг сандран очиж тойрон зогслоо. Ихмэдэх нүдээ бүлтийлгэн чээжээ оволзтол амьсгаадан байснаа:

	— Зураг гэж шивгэнээд нүдний шилээ авч найз нөхдөө тойруулан харав. Сүүлэнхүү газрын зураг руу хараад нүдэндээ итгэсэнгүй. Уул усанд өгсөн нэр солигдож, Шонхор гэж байсан нь Манхас налуу гэж, тэр хавьд байдаг толгод Баата болжээ. Гол горхи, ой, тал, уул нурууны нэр цөм өөрчлөгдсөн байв. Харин Анна гэдэг нэр л хэвээрээ үлджээ.

	— Бөмбөлөг ийм болгочихоо юу? хэмээн номын баатрууд дор дороо бодолд автан газрын зургийг тойрон зогсоно. Ихмэдэх амьсгаагаа даран хэсэг зуур бодсоноо давхийн цочих мэт болж,

	— За тэр, саяын бөмбөлөг нь цахилгаан бөмбөлөг биш электрон амьтан мөн дөө гэв.

	— Тэгээд тэр электрон амьтан хаанаас ирсэн байх нь вэ? гэж Бөмбөрүүш айснаас болж нүднээсээ том том нулимс унаган асуув.

	— Өөр гаригаас ирсэн байж болох юм гэж Сүүлэнхүү түүнийг тайтгаруулахыг оролдон өгүүлэв.

	— Тийм шүү. Өөр гаригаас ирсэн байж таарна. Электрон амьтад биднээс түрүүн ирээд Саарал гаригийн газар нутагт нэр ус өгчихсөн юм байна. Тэгээд л Ихмэдэхийн зурсан газрын зургийг өөрчилжээ гэж Стёпа ах Бөмбөрүүшийг гар дээрээ өргөн хэлэв.

	— Тэгвэл тэд нартай холбоо тогтоох хэрэгтэй юм шив дээ. Өвдөж зовсон амьтан байгаа бол би эмчлээд өгнө гэж доктор Ай-Ёо урт цагаан сахлаа илэн хэллээ.

	— Ямар санаа бодолтойг нь мэдэхгүй байж тэдэнтэй холбоо тогтоож болохгүй гэж Ихмэдэх анхааруулав.

	 

	9. СҮҮЛЭНХҮҮ БӨМБӨРҮҮШ ХОЁР ОЛЗЛОГДСОН НЬ

	 

	Номын баатрууд нэг өдөр Саарал гаригийн газар нутагтай танилцахаар арван найман баг болж тал тал тийшээ явцгаалаа. Сүүлэнхүү Бөмбөрүүштэй хамт явах болов. Тэр хоёр армаг тармаг мөнгөлөг цагаан модтой уулыг чиглэн алхав. Тэд явсаар байгаад уулын хонгилд орчхов оо.

	— Галт тэрэг шурган гардаг хонгил (туннел) шив дээ гэж Бөмбөрүүш ажиггүй өгүүлэв.

	— Бишээ, тийм биш. Төмөр зам байхгүй байна шүү дээ. Галт тэрэг яаж ийшээ шурган орох юм бэ гэж Сүүлэнхүү хэлэв.

	— Тэгвэл энэ чинь юу юм бэ? Төөрчихвөл яана. Буцъя гээд Бөмбөрүүш буцаад бөмбөрөв.

	— Уулын агуй шиг байна. Хоёулаа байж юунаас айх вэ! Агуйн мухарт хүртэл явъя. Сонин зүйл тааралдаж магадгүй гээд Сүүлэнхүү Бөмбөрүүшийн гараас хөтлөн хонгилд оров.

	— Тэр хоёр харанхуйд тэмтчин урагш нэлээд явлаа. Тэгтэл өмнө нь нэлээд хол гэрэл гялалзан харагдав.

	Сүүлэнхүү бөмбөрүүш хоёр хад чулуунд торж ойчих шахан тэр зүг хурдаллаа. Ёстой од мэт гялалзан гялтганан байлаа. Агуйн гүнд очир алмас, бадмаараг... нэр үл мэдэх зүйл бүрийн эрдэнийн чулуу өнгө өнгийн гэрэл цацруулан нүд гялбуулах ажээ.

	Тэр бүхнийг гайхан харж Сүүлэнхүү, Бөмбөрүүш хоёр удтал зогслоо. Тэгээд цааш явав. Тэр хоёрын замыг эрдэнийн чулуунаас цацарсан гэрэл гийгүүлж байв. Нэлээд явтал зэсэн өнгөт ургамал ургасан намаг тааралдлаа. Сүүлэнхүүгийн сониучирхан тэр ургамлаас барьж үзвэл мод биш хуванцар мэт хатуу мөлгөр ажээ.

	— Сонин юм аа. Ямар мод вэ? Чи африкаас гаралтай болохоор мэдэж магадгүй гэж Сүүлэнхүүг өгүүлэхэд, Бөмбөрүүш агуйд ургасан ургамлыг бас барьж, бүр ойртож үнэрлэж үзээд:

	— Африкт ийм ургамал байдаггүй юм гэж амандаа бувтнав. Тэр хоёр үг дуугүй цааш явтал бүр ч гайхалтай юмтай тааралдлаа. Урсгал ус гэхэд ус биш, жимсний шүүс гэхэд шүүс биш, хачин зунгааралдсан шингэн горхи хотгор газрыг даган аажимхан урсана. Сүүлэнхүү, Бөмбөрүүш хоёр зунгааралдсан тэр зүйлээс зэсэн өнгөт ургамлын навчаар хутгаж аваад үзэв. Юу болохыг таньсангүй.

	— Ёох ядарч байна. Жаахан амаръя гээд Бөмбөрүүш эрдэнийн чулуун дээр суув.

	— За тэгье. Үдийн цайны цаг ч боллоо гэж Сүүлэнхүү дэргэд нь суугаад үүргэвчээ уудлан аяны хүнс, амтат жимс, бал бурам гарган дайлж гарав. Тэр хоёр агуйд элдэв сонин юм үзэж, алмайрсаар яваад өлссөнөө ч мэдсэнгүй тул гүзээлзгэнэтэй бялууг хоромхон зуур идэж орхив. Цайлж дуусаад навчаар хутган авч чулуун дээр тавьсан нөгөө зунгааралдсан юмыг харахад зузаан даавуу болж хувирсан байв.

	Сүүлэнхүү бөмбөрүүш хоёр саарал гарагийн агуйд урсахаа болимогц даавуу болдог шингэн бүхий гол байдгийг тийнхүү мэджээ. Тэгээд нөгөө даавуугаа хуйлан дамжилсаар агуйн хонгилоор дээш өгсөн явав. Замдаа цул алт, мөнгөөр бүтсэн хад чулуу байхыг үзэв. Тэдгээрийг тэр хоёр шиг хүүхэлдэй өргөх ч байтугай хөдөлгөх ч аргагүй явсаар байтал агуй шувтрав. Тэр хоёрыг агуйн нөгөө амаар дөнгөж гартал гэнэт толгой дээрээс нь зөөлхөн хүнд юм буухад ухаан алдацгаав. Хэчнээн ч удсаныг бүү мэд.

	Сүүлэнхүүг ухаан ороход нүдийг нь алчуураар боочихсон, гарыг нь ард нь зөрүүлээд хүлчихсэн байлаа.

	— Бөмбөрүүш минь, чи амьд уу гэж тэр шивгэнэн асуув.

	— Би амьд байна аа. Нүд харж болохгүй, гар хөдлөх аргагүй байна гэж Бөмбөрүүш хажууханд нь байгаа бололтой дуулдах төдий хариулав.

	Тэр хоёрыг ямар нэг хүч тэнхээтэй амьтад чирч гулдарсаар үл мэдэгдэх зүг авч одлоо. Гар нь хүлээтэй, нүд нь боолттой Сүүлэнхүү, Бөмбөрүүш хоёр эсэргүүцээд нэмэргүйг мэдэж байсан тул үл мэдэх тэнхээт амьтдад чирэгдэн явав.

	 

	10. ЖОН ЮУ ХИЙЖ БАЙНА

	 

	Танихгүй амьтад Сүүлэнхүү, Бөмбөрүүш хоёрыг ямар нэг газар авчраад нүдийг нь боосон хар даавууг тайлав.

	— Манай эрхэмсэг ноён Жон та хоёрын учрыг олох вий гэж хүнэнцэрхүү амьтдын ахлагч бололтой ганц нүдтэй сахалт эр маасайн өгүүллээ. Саявтархан барьсан бололтой гоё шилтгээнд Сүүлэнхүү, Бөмбөрүүш хоёрыг хүнэнцрүүд авч ирсэн байжээ. Сүүлэнхүүгээс яльгүй өндөр духан дээрээ ганц нүдтэй, сармагчных шиг урт гартай, аалз шиг цүдгэр гэдэстэй, нарийхан шилбэтэй мөртөө тэмээнийх шиг том тавхайтай хүнэнцрүүд нааш цааш үймэн этгээд хачин дуу гарган шуугилдана.

	Бөмбөрийн дуу гэнэт зэвүүн муухай нижигнэв. Тэгтэл эрдэнийн чулуун шигтгээт ордны хаалга нээгдэж, хүнэнцрүүд тэр хоёрыг түлхэн орууллаа. Урт ширээний ард суугаа халзан толгой дээрээ туг үстэй Жон хэмээх хүнэнцрийн өмнө Сүүлэнхүү, Бөмбөрүүш хоёрыг аваачаад зогсоов. Жон амандаа зуусан урт махир иштэй гансаа аваад шар шүдээ ярзайлган доогтойгоор инээн олзлогдсон хоёрыг ганц улаан нүдээрээ удтал ширтэв. Бөмбөрүүш түүнээс айснаас болж Сүүлэнхүүд наалдав.

	— Ноёд оо! Хаа хүрэхээр морилж явна гэж Жон хахирган муухай дуугаар асуув.

	— Биднийг зүв зүгээр аялан явж байхад танайхан халдан хүч түрэмгийлэн баривчиллаа шүү дээ гэж Сүүлэнхүү зоригтой өчив.

	— Уухай Саарал гараг бол хамгийг залгигч хар мангасын эзэмшил нутаг гэдгийг та нар мэдэхгүй л байна уу! Хэн та нарыг энэ гараг дээр биднээс зөвшөөрөл авахгүй илгээдэг билээ гэж Жон хахирган дуугаар учир зүггүй зандчив. Сүүлэнхүү, Бөмбөрүүш хоёр шүд зуун таг дуугүй зогсоно.

	— Та нар хэдүүлээ яваа вэ? Бусад чинь хаана буусан бэ? Үүнийг хэлбэл та хоёрын амийг өршөөнө. Хэрэв хэлэхгүй бол галт уулын тогоонд хийж шалзалж ална гэж Жон сүрдүүлэв.

	Сүүлэнхүү, Бөмбөрүүш хоёр амандаа ус балгачихсан юм шиг нэг ч үг дуугарсангүй.

	Жоны саарал царай тас хар болж, дэлбэрэх шахталаа уурлан:

	— Гайгүй ээ, та хоёр удахгүй үг хэлдэг болно оо. Алив тэр зэсэн суртай ташуураар балбаад өг гэв. Хүнэнцрүүд гүйлдэн гарч тэр дорхноо зэс утсаар томсон сур бүхий тэр залхаах хэрэгслийг нь авчраад Сүүлэнхүү, Бөмбөрүүш хоёрыг хэд хэд шавхуурдтал тэд ухаан алдан унажээ.

	Жон гэгч хэн бэ гэдгийг уншигч та нар лав сонирхож байгаа биз ээ. Жон бол америкийн зэвсгийн эзний эрх хүүхдийн тоглодог хүүхэлдэй байжээ. Зэвсгийн тэр эзний эрх хүүхэд Жон хэмээх хүүхэлдэйгээрээ тоглохоо больж, хогийн саванд хаячихаар нь шуламсуудын нэг олж аваад хамгийг залгигч хар Мангаст бэлэглэжээ. Хамгийг залгигч хар Мангас нэг өдөр Жоны чээжинд төмөр зүрх суулгаж, амь оруулаад нууц даалгавар өгч Саарал гараг тийш нисгэсэн юм байжээ. Тэр саарал гараг дээр ирж хүнэнцрүүдийн эзэн болж, зүс царайгаа тэдэнтэй адил болгосон байна.

	Сүүлэнхүү ухаан ороод толгойгоо өндийлгөтөл чээж доороос нь мөс шиг хүйтэн юм хайрч байв. Тэмтэрч үзэхэд чулуун шал гарт нь баригдлаа. Тэр дээр жижигхэн сараалжин цонх харагдана. Саарал гараг дээр хүн амьтныг хорьж тарчлаах ийм шорон хэн барив аа? гэж Сүүлэнхүү өөрөөсөө асуугаад энэ муу Жоноос өөр хэн байх вэ гэж амандаа үглэв. Сүүлэнхүүгээс нэлээд хол барзгар чулуун шал дээр хэвтэж байсан Бөмбөрүүш хөдөлж ухаан орлоо.

	— Бид хаана байна аа? гэж тэр уйлагнан асуув.

	— Шоронд гэж Сүүлэнхүү хүчлэн байж дуугарав.

	— Бид хоёр ямар гэм хийсэн юм бэ? яагаад биднийг шоронд хийв. Гена матар аа, Галя найз аа авраарай, туслаарай гэж Бөмбөрүүш шоронгийн чулуун хана хангинатал учиргүй хашхирав.

	— Бөмбөрүүш минь. Дэлхийд байгаа Гена матар, Галя охин хоёр чиний дууг дуулахгүй шүү дээ. Чи ямар нялх хүүхэд биш дээ. Дуугаа тат. Зоригтой байж үз. Учир нь олдоно. Чи чинь хорлонт Хорлогон хар эмгэнийг чадсан зориг самбаатайгаа мартаагүй биз. Манайхан энэ гараг дээр байгаа шүү дээ гэж Сүүлэнхүү түүнийг тайтгарууллаа.

	Тэгтэл шоронгийн хаалганы цоожинд түлхүүр чахран эргэх сонсогдлоо. Жоны томилсон хуягууд Сүүлэнхүү, Бөмбөрүүш хоёрыг шоронгоос чирч гулдчин гаргаж олон амьтан шуугилдах гүвээ өөд авч явлаа. Өндөр нуруутай, ганц нүдтэй шар сахалтай хуяг:

	— Та хоёр манай шоронд зүгээр л идэж уугаад амарч хэвтэнэ гэж эндүүрээгүй биз. Гурван дусал ус уухын тулд гучин ам дөрвөлжин газар ухах хэрэгтэй гээд гүвээний бэлд орилон шуугьж газар ухаж, төнхөж байгаа хэсэг амьтны дэргэд аваачив. Хүн шиг толгойтой, ам хамартай том алаг нүдтэй мөртөө бүх биеэр нь мөнгөн утас шиг шингэн ус бүрхсэн олон гартай тэдгээр амьтныг Сүүлэнхүү хаа нэгтэй үзсэн санагдав. Аа тийм, сансрын хөлгөөр нисэж явахдаа эднийг зүүдэлсэн юм байна шүү. Тэр зүүд энэ амьтантай учрахыг зөгнөсөн юм байж л дээ гэж тэр бодов.

	Гурван хос гартай тэдгээр амьтад хаанаас ч ирээгүй Саарал гарагийн уугуул нутгийнхан ажээ. Тэр одой хүмүүсийг Жоныхон автомат буу бариад айлгаж сүрдүүлэн тогоо шиг хэлбэртэй том том нүх ухуулж байлаа.

	Сүүлэнхүү, Бөмбөрүүш хоёрт нөгөө шар сахалтай, ганц нүдтэй хуяг хүрз зээтүү өгч газар ухахыг шаардлаа. Жоныхонд ийм дугуй нүхнүүд ямар хэрэгтэй юм болдоо гэж Сүүлэнхүү гайхан бодоод учрыг хараахан олсонгүй. Харанхуй болтол Сүүлэнхүү, Бөмбөрүүш хоёр эцэж туйлдталаа ажиллав. Олон гартай одой хүмүүсийг автомат барьсан харгалзагч тууж өндөр хашаанд оруулж, тал талаас нь хурц гэрэл тусгалаа.

	— Сүүлэнхүү, Бөмбөрүүш хоёрыг тэр хашааны хажуугийн чулуун пинд нөгөө хуяг түлхэж оруулаад хаалгыг нь цоожиллоо. Хоол унд ч өгсөнгүй. Ядарсандаа болоод тэр хоёр дэвсгэрийн оронд тавьсан зэсэн өнгөтэй лууль шарилж шиг эхүүн үнэртэй өвсөн дээр хэвтэнгүүт дуг хийж орхив.

	Өглөө хаалганы цоож тор хийх чимээгээр тэр хоёр сэрэв. Нөгөө шар сахалтай хуяг хуруу шилэнд хийсэн хэдэн дусал ус, зүсэм хар талхтай оруулж тэдний өмнө тавиад хэдэн минутын дараа ажилд гарна шүү гэж мэдэгдлээ. Сүүлэнхүү, Бөмбөрүүш хоёр зүсэм талх, хэдэн дусал усаа хувааж идэж ууж дуустал ажилд гарах цаг болов. Саарал гарагийн өглөөний агаар сэнгэнэнэ. Өлөн хоосон яваа болохоор Сүүлэнхүү, Бөмбөрүүш хоёрын толгой эргэж, хөл нь гуйвах ажээ. Гэвч шүд зуун тэсэхээс аргагүй.

	Жоныхон саарал гаригийн уугуул нутгийнхныг хорьсон хашааны дэргэд тэнгэр өөд гар буугаар хий буудаж, тэднийг айлган тохуурхана.

	Өчигдрийн ухсан нүхний ёроолд аварга том бууны сум шиг зүйл байрлуулж зэсэн өнгөт бэржээхээр бүтээжээ. Тэр өдөр үдээс өмнө саарал гаригийн тэнгэрт хар үүл гарч, цахилгаан гялсхийв. Их салхинаар бэржээх дэрвэж түүний доороос далавчит пуужин Сүүлэнхүү, Бөмбөрүүш хоёрт харагдлаа. Дэлхийгээс алс холын энэ амар тайван гараг дээр яах гэж Жон нууцаар пуужин байрлуулж байна вэ? Жон болон түүний хүнэнцрүүд шуламсууд ямар нэг далдын хорон санаа өвөрлөж байхаас зайлахгүй гэсэн бодол Сүүлэнхүүд төрөв.

	Хоёулаа бушуухан оргож, нөхдөдөө Жоны юу хийж байгааг хэлье гэж Сүүлэнхүү шар сахалт хуягийн нүдийг хариулж байгаад Бөмбөрүүшийн далбагар чихэнд шивгэнэлээ. Бөмбөрүүш ч толгой дохилоо.

	Жоны хотхонд хар үүл ойртов. Удалгүй бөмбөгөн цахилгаан хотхоны дээгүүр эргэлдэж эхэллээ. Жоныхон тэр бөмбөгөн цахилгаанаас ухаангүй айж, байшин орд харш руугаа сандран гүйлдэж, амиа хоохойлцгоов. Тэд Сүүлэнхүү, Бөмбөрүүш хоёр, олон гартай уугуул нутгийнхныг ч харж манахаа мартжээ.

	— Бөмбөрүүш ээ! Саарал гарагийн зургаан гарт найз, нөхөд өө! Энэ бололцоо зай завыг ашиглах хэрэгтэй гэж Сүүлэнхүү хашхирав.

	 

	11. ТӨӨРСӨН СҮҮЛЭНХҮҮ БӨМБӨРҮҮШ ХОЁРЫГ КАРЛСОН ОЛСОН НЬ

	 

	Саарал гарагийн газар нутагтай танилцаж гүйцээд номын баатрууд хотхондоо цугларав. Тэгтэл Сүүлэнхүү, Бөмбөрүүш хоёр л буцаж ирсэнгүй. Номын баатрууд тэр хоёрыг өдөржин, шөнөжин хүлээлээ. Эцэст нь тэдний сэтгэл түгшив. 

	— Сүүлэнхүү, Бөмбөрүүш хоёрт золгүй явдал тохиолдсон юм биш байгаа гэж Стёпа ах байн байн бүсээ засаж, ийш тийшээ дурандана.

	— Тэр хоёр ямар нэг сонин юмтай тохиолдоод түүнийгээ үзэж сонирхон ингэж удаж байгаа байх гэж Ихмэдэх тайвнаар өгүүлнэ. Тэгтэл Буратино:

	— Хүлээгээд ирэхгүй нь ээ. Эрж олсон нь дээр гэж санал гаргав. Түүний үгийг бүгдээрээ дэмжлээ.

	— Би явж эрье гэж Чиполлино Стёпа ахаас гуйв.

	— Намайг хамт явуулаарай гэж Буратино хэллээ.

	— Би ч гэсэн эрэлцье гэж Бибигон жингэнэн дуугарав.

	— Охид бид хаашаа явж эрэх вэ гэж Мальвина асуулаа. Ганцхан Карлсон л буруу харан дуугүй сууж байлаа. Тэгснээ гэнэт эргэж:

	— Тэр хоёрыг би та нартай эрэлцэж болох уу гэж Стёпа ахаас асуув. Хацар, уруул, ам, тэр ч байтугай духан дээрээ бялуу нялсан Карлсоныг хараад охид тэсгэлгүй инээлдэж орхилоо. Карлсон:

	— Ийм шооч охидыг үзээгүй, дэлхий дээр ч үзээгүй, газар дээр ч үзсэнгүй гэж үглэснээ уруул, хамартаа нялсан цөцгийг хуруугаараа шудран арчмар болов. Бусад хүн нисэх онгоцоор нисдэг байхад Карлсон өөрөө нисэж чаддаг билээ. Карлсон гэдэс дээрх товчлуураа дарахад нуруунд нь байгаа бяцхан хөдөлгүүр ажиллаж эхэллээ. Хөдөлгүүрээ хүч автал хэсэг зогссоноо үл мэдэг дайвалзсаар хөөрөн нисэв.

	Стёпа ах Карлсоны нисэж одохыг хойноос нь хараад,

	— Нисдэг торх шиг мөн сонин эр шүү гэж хэлээд инээмсэглэв.

	— Номын баатруудаас хотхонд хэн ч үлдсэнгүй. Цөм Сүүлэнхүү, Бөмбөрүүш хоёрыг олохоор хөдөлцгөөлөө. 

	Стёпа ах тэднийг бие биеэсээ дуу дуугаа авалцаж болохоор зайтай явахыг зөвлөсөн байна. Номын баатрууд:

	— Сүүлэнхүү үү үү ... ... 

	— Бөмбөрүүш... гэж дуудсаар саарал гарагийг самнан шуугилдан явцгаана.

	Жоны хотхоны дээгүүр бөмбөгөн цахилгаан тас няс хийн дуугаран эргэлдэж, шуламсууд үймэлдэхэд Сүүлэнхүү, Бөмбөрүүш хоёр сандарсандаа номын баатрууд оршин суугаа хотхон тийш биш, өөр зүг рүү харайлгаж гарчээ. Зургаан гарт уугуул нутгийнхан хаашаа ч явсангүй байр байрандаа зогсон хоцров. Сүүлэнхүү, Бөмбөрүүш хоёр эцэж цуцталаа гүйгээд, амьсгаагаа дарахаар үнсэн саарал өнгөтэй газар дээр суув.

	— Эрдэнэсийн уул дайралдмаар юм аа.

	— Хажуугаар нь мэдэлгүй өнгөрчхөв үү?

	— Бид төөрчхөв үү гэж тэд ярилцав. Тэгээд хаашаа ч явахаа мэдэхгүй гайхширан байтал агаарт моторын дуу хүнгэнэх шиг боллоо.

	Жоныхон биднийг хөөж ирэв үү гэж Сүүлэнхүү сандран өгүүлээд Бөмбөрүүшийг татаж:

	— Доошоо хэвт гэлээ.

	— Та хоёр нуугдаад дэлхийн хамгийн сайн эрэлч Карлсоны хурц хараанаас мултрахгүй шүү гэсэн дуу ард нь гэнэт гарлаа. Сүүлэнхүү, Бөмбөрүүш хоёр эргэн харвал Карлсон тэдний дээр ирээд агаарт тогтсон мэт дүүжигнэн байв.

	— Ура Ура! Нисдэг найз минь, гэж намхан бүдүүн эрийг Сүүлэнхүү Бөмбөрүүш хоёр хөлөөс нь тэврэн авлаа. Карлсон:

	— Та хоёрыг олох гэж мөн ч хол нислээ шүү.

	— Бид төөрчихжээ. Энэ гараг дээр биднээс гадна... гэж Бөмбөрүүш ярьж эхэлтэл Карлсон тэр хоёрыг шүүрэн авч нуруун дээрээ суулгаад нисэв.

	 

	12. ЖОНЫХОН БАЛАРСАН НЬ

	 

	Бөмбөлөг цахилгаанаас үхтэлээ айсан Жоны хань хамсаатнууд байшингийнхаа хаалгаар чихцэлдэн, нэг нэгийнхээ дээр гишгэсээр дотогш оров.

	— Хаалгаа түгжээрэй! Бөмбөгөн цахилгаан ороод ирэх вий. Тэр чинь цахилгаан чөтгөр шүү гэж тэдний ахлагч бололтой хялар нүдэт шуламс чичирхийлсэн хоолойгоор хашхирна.

	Жон орон дээрээ зүрхээ дараад эвхрэн хөрвөөнө. Хамгийг залгигч хар мангас хэнийг ч өрөвдөх сэтгэлгүй байлгахын тул түүний зүрхийг соронзон төмрөөр хийжээ. Тийм учраас цахилгаан цахилах бүр Жоны зүрх түүнд татагдан чээжнийхээ ханыг дэлсэн өвтгөх ажээ.

	Гэтэл цонхны шил тар няр хийн хагарч онгорхой нүхээр нь том төмсний чинээ цахилгаан бөмбөлөг өнхрөн орж ирэхэд Жон түүнд өөрийн эрхгүй татагдан чээжээрээ наалдаж орхив.

	 — Намайг авраарай, Намайг авраарай та минь гэж Жон орь дуу тавин хашхирав. Хэн ч түүнд тусалсангүй. Саяын явдлыг хараад бусад нь айсандаа ухаан алдан унацгаажээ. Нөгөө цахилгаан бөмбөлөг ч Жоныг биедээ наалдуулж аваад хагархай цонхоор тэнгэрт зангиран хуралдах хар үүлсийн зүг талийв.

	Хар үүлсээс аянга нижигнэн бууж Жоны байрлуулсан пуужинг салам ниргэж орхилоо. Пуужингийн оронд хар нүх газрын сорви болон үлджээ.

	Цахилгаан бөмбөлөг Жоныг үүлэнд аваачаад хүний хэлээр асуусан нь:

	— Саарал гараг руу чамайг хэн явуулсан бэ?

	— Хамгийг залгигч хар мангас

	— Яах гэж явуулсан юм бэ?

	— Саарал гараг дээр пуужин байрлуул. Тэр пуужингаар саарал гараг руу ирж яваа сансрын хөлгийг устгаж бай гэж явуулсан юм.

	— Жон чи сонсож бай! Саарал гарагийн хүн амьтанд хор хүргэхгүйн тул чи үүрд надад дэлүү шиг наалдаж явах болно гэж цахилгаан бөмбөлөг өгүүлэв. Саарал гарагийг ганцаараа эзэмших гэсэн хамгийг залгигч хар мангасын хорон санаархал тийнхүү бүтэлгүй болжээ.

	— Тэр үед номын баатруудыг Сүүлэнхүү, Бөмбөрүүш хоёр замчлан чимээ аниргүй явсаар Жоныхны барьсан хэрмийн хаалгаар орж ирлээ. Жоны шуламсан хүнэнцрүүд тэр хоёрыг байцааж, зовоож байсан байшинд номын баатрууд орцгооход Жоныхон ухаангүй ундуй сундуй хэвтэцгээж байв. Чулуун шалан дээр гар буу, винтов, хөнгөн пулемёт хөглөрөн хэвтэнэ.

	Ундуй сундуй хэвтэж байгаа бүх төрлийн халуун хүйтэн зэвсгийг хураан авч гадаа байгаа нүхэнд аваачиж хаяхыг Стёпа ах номын баатруудад зөвлөв. Карлсон тэргүүтэй хүүхэлдэйнүүд шалан дээр хэвтэж байгаа бүх зэвсгийг агшин зуур хураан авч гарцгаав. Жоны ордонд Стёпа ах, доктор Ай-Ёо, Сүүлэнхүү, Ихмэдэх, Бөмбөрүүш нар үлдлээ.

	Доктор Ай-Ёо эмнэлгийн цүнхээ уудалж нэгэн бяцхан шилтэй шингэн гарган энд тэндгүй ухаангүй хэвтэж байгаа Жоныхны хамарт ойртуулан үнэртүүлбэл дараа дараагаар бүгдээрээ сэхэцгээв.

	— Жон хаачсан бэ гэж Сүүлэнхүү шар сахалт хуягаас асуухад тэр ганц улаан нүдээ эргэлдүүлэн сандарсандаа ээрч:

	— Жон цах... цах... цахилгаан бөм бө бөмбөлөгт наа наа наалдаад яв явсан гэв

	— За бүх учрыг би мэдлээ гэж Ихмэдэх улаан нүдтийн ярихыг болиулав.

	— Сүүлэнхүү, Бөмбөрүүш хоёр номын баатруудыг Жоныхны пуужин байрлуулж байсан газар дагуулж авчрав. Тэнд пуужингийн оронд том нүх харлан үзэгдэнэ.

	— Нөгөө олон гартай амьтад хаачсан юм бол гэж Сүүлэнхүү тэднийг хэрхэн зовж байсныг дурсан санаа алдахад:

	— Ямар амьтан бэ гэж доктор Ай-Ёо лавлав.

	— Жоныхон, энэ нүхнүүдийг ухуулсан олон гартай амьтан...

	— Тэд чинь саарал гарагийн уугуул оршин суугчид байх ёстой гэж Ихмэдэх хэллээ.

	— Тэр зэрлэгүүдийг олж өгвөл та нар биднийг дэлхий руу буцаах уу гэж улаан нүдэт асуухад:

	— Бодож байж болно. Урьдаар та нар энэ нүхнүүдийг шороогоор булж, цэцэг тарьж ургуул. Цэцгээс хэн ч айхгүй гэж Стёпа ах хэлэв.

	Жоныхон толгойгоо маажсаар хүрз зээтүү барьж тэр даруй ажилдаа орлоо.

	 

	13. СААРАЛ ГАРАГИЙН ХҮМҮҮС

	 

	Номын баатрууд Жоны нууцлан хадгалсан машиныг гараашнаас нь олжээ. Түүнийг Ихмэдэх жолоодон нөгөө олон гартай амьтдыг эрж олохоор улаан нүдэт хуягаар газарчлуулан хөдлөв.

	Тэд уул ороосон нарийхан замаар алгуур өгсөн явна. Нэг мэдсэн чинь нөгөө машины дороос мөнгөлөг далавч дэлгэгдэн нисэх онгоц шиг дээш хөөрч уулын дээгүүр хурдалж байлаа. Үүлс доогуур нь нүүдэллэнэ. Явсаар байтал уулын орой алгуур өргөссөөр байв. Тэгтэл тэртээ доор сөнөсөн галт уулын тогоо шиг дугуй нүх харагдав. Уулын оройн тэгш, талбай тэр асар том өрх рүү тэднийг хөтлөв.

	— За олон гартай нөгөө амьтан нутагладаг газар энэ дээ гэж улаан нүдэт хуяг өгүүллээ. Эргэн тойрон хад хавцлаар хүрээлэгдсэн, ой мод элбэгтэй, дундаа нууртай үзэсгэлэн төгөлдөр нутаг ажээ.

	Тэг дөрвөлжин хадны ёроолоос болор мэт тунгалаг уст булаг оргилон гарч таван километр хэр хол урсаад газар доогуур шурган оржээ. Нисдэг машин алгуур доошлон тэр булгийн дэргэд буулаа. Машинаас хамгийн түрүүнд үсрэн буусан Сүүлэнхүү их цангасан учир тонгойн уснаас баахан залгилав. Ус, шүд хага ташим хүйтэн, жимсний шүүс шингээсэн мэт исгэлэн бас шивтэр амттай ч юм шиг санагдав. Тэр бол дэлхийнхний нэрлэдгээр рашаан байсан ажээ.

	Номын баатрууд цааш явтал хэд хэдэн цөөрөм дайралдлаа Тэнд шар, улаан, цэнхэр загас наадна. Тэдгээр загасыг хараад Жоны улаан нүдэт хуяг:

	— Буу ч байдаг болоосой. Бүгдийг нь буудчих юмсан гэж дуу алдав. Стёпа ах түүн тийш ууртай харж:

	— Ийм сайхан амьтдыг устгаж болохгүй. Та нар дур зоргоороо аашилдаг цаг өнгөрсөн гэв. Тэгтэл исгэрэлдэх, хашхиралдах чимээ тэдний тал талаас сонсогдлоо.

	— Энэ чинь юу вэ гэж Сүүлэнхүү гайхан нөхдөөсөө асуухад,

	— Өнөө олон гартай амьтад биднийг бүсэлжээ. Чимээгүй байцгаа. Битгий хөдөл. Учир нь олдоно гэж Стёпа ах өгүүлэв.

	— Тэд биднийг Жон шиг өөдгүй амьтад гэж санажээ гэж доктор Ай-Ёо амандаа бувтнав.

	Олон гартай амьтад юу дайралдсанаараа зэвсэглэжээ. Нэг хэсэг нь хавчаахай барьж харвахад бэлтгэсэн байлаа. Толгойлогч нь бололтой сэгсгэр үстэй, цэл ногоон нүдтэй, дэлдэн чихтэй эр номын баатруудын дунд хуламганан зогсож байгаа улаан нүдэт хуягийг зааж муухай хашхиран нэг юм хэлэв.

	— Улаан нүдэт хуягийг бидэнд өг гэж байх шиг дохиж занган хашхирч байна. Жоныхон олон гарт амьтдад муу юм хийж, тэднийг гомдоосон болохоор тэдний уур хилэн бадарчээ.

	— Эднийг яаж тайвшруулах вэ гэж Чиполлино өгүүлэв.

	— Доктор Ай-Ёог очуулбал олон гарт амьтад түүнийг хараад тайвширч магадгүй гэж Сүүлэнхүү санал гаргав.

	— Нээрээ тийм шүү. Өндөр настай хүн бидэнд яасан ч хор хүргэхгүй гэж тэд бодож магадгүй шүү. Бас эмнэлгийн цүнх үүрсэн гэж Буратино дэмжив.

	— Би доктор Ай-Ёотой тэдэн дээр очъё гэж дээвэр дээр суудаг Карлсоныг нөхдөөсөө гуйхад,

	— Чи болохгүй. Чамайг нисдэг болохоор энэ амьтад чөтгөр шулам гэж санаад, айн сандарч, эсвэл уурлан догширч, хамаг хэрэг талаар өнгөрч болзошгүй гээд Стёпа ах хориглов.

	— Доктор Ай-Ёо олны тусын тулд тэдгээр амьтад дээр очихыг зөвшөөрчээ. Эм тан эмнэлгийн хэрэглэл хийдэг цүнхнээсээ цагаан даавуу авч дарцаг болгон даллаад толгой дохин инээсээр олон гарт амьтдын толгойлогч сэгсгэр үстийн зүг алхлаа.

	Доктор Ай-Ёо тэдэнд дөхөж очоод олон дахин мэхийн ёслов. Олон гартай амьтад мэл гайхаж дороо хөдлөхгүй зогсоцгооно. Сүүлдээ тэд номын баатруудыг муу юм хийхгүй юм байна гэж мэдээд зургаан гараа хөдөлгөн эсэн бусын дохио зангаа холин байж доктор Ай-Ёотой учраа ойлголцлоо.

	Тэгсний дараа олон гарт амьтдын толгойлогч сэгсгэр үст газраас нэг мөлгөр чулуу авч доктор Ай-Ёогийн гарт атгуулав. Энэ сонин үйл явдлыг номын баатрууд холоос харж зогсохдоо энх тайван, найрамдал тогтоож байгаа ёслол юм байна гэж учрыг тайллаа.

	Олон гарт амьтад номын баатруудыг хадан дунд байгаа орон гэртээ урилаа. Тэдний орон гэр бол агуй ажээ. Номын баатруудыг угтаж агуй болгоноос олон гартай амьтад гүйлдэн гарч ирлээ. Тэдний дотор олон хүүхэд байв. Агуйнууд нь зориуд хонхойлон зассан уудам зайтай, бас өөрсдийн зургийг гоёмсгоор зурсан үзэгдэнэ.

	Номын баатруудын уулзан учирсан тэр олон гартай амьтан бол Дэлхийнхтэй адил оюун ухаантай хүмүүс ажээ.

	 

	14. ЭХ ДЭЛХИЙДЭЭ БУЦАВ

	 

	Үдэш болжээ. Саарал гарагаас дэлхий гэрэлт цэнхэр од болон алс хол харагдах ажээ. Өдийд Москва хот чийдэнгийн гэрэлд умбаж байгаа даа гэж Стёпа ахыг бодож байхад Сүүлэнхүү агь таанын үнэр ханхалсан талд хонь хариулах юмсан гэж мөрөөднө. Номын баатар, бүр л эх дэлхийгээ өөр өөрийнхөөрөө санагалзана.

	Чиполлино найз нартайгаа завинд суугаад Итали орныхоо эрэг дагуу тэнгисийн усанд хөвөх сайхан шүү гэнэ. Жаалхүүгийн суудаг байшингийн дээвэр бяцхан байшингаасаа Стокольм хот дээгүүр нисэх ч зугаатай гэж Карлсон ярив.

	Бибигон ч Москвагийн ойролцоо байдаг Переделкино зусландаа очиж, өдөржин ой, тал, гол горхиор хэсүүчлэн үеийн нөхөдтэйгээ тоглож явах сан гэж хүсэмжилнэ.

	Ээлжит нислэгт бэлтгэсэн номын бусад баатруудыг суулгасан сансрын хөлөг маргааш эх дэлхийгээс саарал гарагт бууна. Тэр хөлгөөр манайхан эх дэлхийдээ буцна. Төрж өссөн эх дэлхий минь юутай гайхамшиг вэ. Чамайгаа насан туршдаа хайрлана гэж номын баатрууд Саарал гарагаас цэнхэр туяа татан харагдах гэрэлт од Дэлхийгээ шөнө дөл болтол ширтэн зогсоцгоолоо.

	— Саарал гараг дээр бидний барьсан энэ хотхонд маргааш номын бусад баатрууд ирж байрлана. Бид тэдэнд Цирк, эргэдэг суурьтай ордон барьж бэлтгэсэн гэж Стёпа ах сэтгэл хангалуун ярив. Сэтгэл нь их хөдөлсөн учир тэр шөнө Сүүлэнхүү орон дотроо эргэн хөрвөөсөөр үүр цайхын өмнөхөн дугхийжээ.

	Маргааш өглөө нь доктор Ай-Ёо бүгдийнх нь эрүүл мэндийг үзэв. Сансарт нисэхийн өмнө биеэ заавал эмчид үзүүлэх ёстой ажээ.

	Дэлхийгээс номын шинэ баатруудыг саарал гарагт хүргэж ирсэн хөлөгт Стёпа ах, доктор Ай-Ёо, Буратино, Чиполлино, Бөмбөрүүш, Бибигон, Карлсон, Мальвина, Интоорхон, Ямх охин, Сүүлэнхүү нар суув.

	Хөлөг асар их хурдтайгаар дэлхийн зүг нисэж явлаа. Бас л олон хоног нислээ. Дэлхий аажим аажмаар томорсоор байв. Номын баатруудыг суулгасан хөлөг төдхөн газардлаа. Үй олон бяцхан уншигч номын баатруудыг сансрын буудалд өнгө өнгийн амьд цэцэг барьж баясгалантай угтав.

	Бяцхан уншигчид тэднийг их хүсэн хүлээж байжээ.

